
  መበል 34 ዓመት ቁ.124                             ሓሙስ 23 ጥሪ 2025              ገጻት 8 ዋጋ 2.00 ናቕፋ

ገጽ  3 ገጽ  3 ገጽ  4ገጽ  4 ገጽ  5ገጽ  5ገጽ  2ገጽ  2 ገጽ  7ገጽ  7

ቅብጸት ነዳያት ዘጉልሐ
 ዕቡድ ዘመተ

ርእሰ-ዓንቀጽ

ወርሓት ግንቦተ-ሰነን መስከረምን፡ ብኤርትራውያን ወቕቲ “ኤሪ-ኢንፍሉወንዛ” 
ተባሂሉ’ዩ ዝጽዋዕ። ኣብ ልዕሊ ኤርትራን ወረጃ ህዝባን፡ ድንቂ ታሪኻን ዕዉት 
ምረሻኣን ዝዘንብ ዘመተ ምስይጣን ጻዕቂ ዝውስኸሉ እዋን። 
   እቲ ምኽንያት ርዱእ’ዩ። እተን ወርሓት፡ ህዝቢ ኤርትራ ኣብ ውሽጢ ሃገርን 

ወጻኢን ንበዓል ናጽነቱ፡ ዝኽሪ ሰማእታቱ፡ ምጅማር ብረታዊ ቃልሱ፡ ብልዑል ባህታን 
ፍስሃን፡ ብውዕዉዕ ሃገራዊ ስምዒትን ምዕሩግ ኣገባባትን ዝጽንብለለን ኮይነን፡ ድምቀት 
ናይዚ ጽንብላት’ዚ፡ ንፈተወቲ ህዝቢ ኤርትራ ጸባ እናስተየ፡ ንተጻባእቲ መርዘን ዘለዓዕል 
ኮይኑ ምጽንሑ ዝፍለጥ እዩ።
   ዘለናዮ ቅንያት፡ ምስ ምምላስ ፕረዚደንት ትራምፕ ናብ ጻዕዳ ገዛ፡ ኩሉ በብዝመስሎ፡ 

ኣተኩሮ ንምስሓብ፡ ኣጠማምታ ንምጽላው ሸበድበድ ዝብለሉ ዘሎ ህሞት ምዃኑ 
ርኡይ እዩ። ምስዚ ተኣሳሲሩ፡ ካብቲ ልሙድ ወቕቲ ኤሪ-ኢንፍሉወንዛ ወጻኢ፡ 
ታሪኻውያን ተጻባእቲ ህዝቢ ኤርትራ፡ ብመገዲ ናይ ሓሶት ዜናን ዝንቡዕ ጽዋን 
ትንታነታትን፡ ዕላማኡ ካብ ማንም ስዉር ዘይኮነ ጠቐነኦም ኣዕሪጎሞ ይርከቡ። 
   ከም ቀሊል ኣብነት፡ ኣብ ዝሓለፈ ሰሙን ብስም ሓደ ዕሱብ ግዳዮም ዝተፈነወ፡ ምስ 

መራኽብ ኣዘርባጃን ኣቋሪኑ፡ ንኤርትራ ከም ‘መጋበርያ ኢራን’ ክጥቅን ዝሃቀነ ዝንቡዕ 
ትንታነ (Haaretz – Analysis) ምጥቃስ ይከኣል። እዚ ብስም ሓደ ግዳይን ዕሱብን 
ዝተዘርግሐ ሕሱር ሓሶትን ጠቐነን፡ ብቐንዱ ንመሰይጠኒ ተባሂሉ ብዓበይቲ ትካላት 
ስለያ ከምእተፈብረኸን ከምእተጋውሐን፡ ኣእምሮ ዘለዎ ኩሉ ክስወሮ ኣይክእልን። 
   ክፍለጥ ዘለዎ፡ እዚ ዓሰርተታት ዓመታት ኣእዛን ሰብ ዘረብረበ፡ ፍሉጣት ዝዋናታቱ፡ 

ፍሹል ዘመተ ምስይጣን፡ ንባህልን እምነትን ናይዛ ኣርኣያ ሃይማኖታዊ ስኒት ዝኾነት 
ሃገር ይኹን፡ ዕላማታት ሃገራዊ ኣገልግሎት፡ ተዓዋትነት ሃገራዊ ልምዓታዊ ስትራተጂኣ 
ክብልሎን ከናሽዎን ዝኽእል ኣይኮነን። ኣብ ዞባዊን ጂኦፖለቲካውን ዝምድናታት 
ዝቐርብ ዜና ሓሶትን ዝንቡዕ ትንታነን ድማ፡ ሓቂ ክቕይር ዝከኣሎ ኣይኮነን። ዘይንቕነቕ 
መርገጺን ሞራላዊ ድምጺን ኤርትራ፡ ኣብ ጽኑዕ ሕልና ፍትሒን ሰላምን ዝቘመ፣ 
ብዘይካ ዓለማዊን ዞባዊን ምርግጋእን ስኒት ህዝብታትን ካልእ ዕላማ ዘይብሉ፡ ድሙቕ 
ከም ጸሓይ ቀትሪ ስለዝኾነ።

ሕብረተሰባት ካበይ ናበይ ሕብረተሰባት ካበይ ናበይ 
ብኸመይ?ብኸመይ?

ሓርማዝ፡ ሕላገት ላዕላይ ጋሽሓርማዝ፡ ሕላገት ላዕላይ ጋሽ

ሃገራዊ ትካል ሕርሻዊ ምርምር፡ ገምጋም መደባቱ ኣካዪዱ

ኣብ ትሕቲ ሚኒስትሪ ሕርሻ ዝነጥፍ 
ሃገራዊ ትካል ሕርሻዊ ምርምር ብ21 
ጥሪ ኣብ ዘቃንዖ ዓመታዊ ኣኼባ፡ ኣብ 
2024 ንዘሰላሰሎ መደባት ብምግምጋም፡ 
ኣብ ትግባረ ውጥን ስራሕ 2025 ዘትዩ። 
ኣብ’ቲ ኣብ ሓልሓለ - ንኡስ ዞባ 

ድባርዋ ዝተቓንዐ ገምጋም፡ ሓላፊ ሃገራዊ 
ትካል ሕርሻዊ ምርምር ኣቶ ጸጋይ ብርሃነ 
ኣብ ዘስመዖ ቃል፡ ኣብ 2024 ምርምር 
ዝተኻየደሉ ትሽዓተ ዓይነታት ምሩጽ 
ዘርኢ ስርናይ ንሓረስቶት ክዕደል ተዳልዩ 
ከምዘሎ፣ ቀልጢፉ ዝበስል ዓሌት ፋጆሊ 
ከምዝማዕበለ፣ ከምኡ’ውን ነቝጣታት 
ምርምር ሓልሓለ፡ ጎልጅን ሻምብቆን 
ኣብ ምርምራዊ ስራሓት ንኡስን ርቡሕን 
ቃጽዖ ሕርሻ ኣድማዒ ንጥፈታት 

ከምዘሰላሰላ ገሊጹ።
ኣብ’ቲ ኣጋጣሚ፡ ኣብ ምሕደራ 

ባህርያውን ተወርሶኣውን ጸጋታት፣ 
ከምኡ’ውን ምምሕያሽ ዘራእቲ፡ 
ሃብቲ እንስሳ፡ ሕርሻዊ ምህንድስና፡ 
ቴክኖሎጂ መግቢን ባዮ-ቴክኖሎጅን 
ብዛዕባ ዝተኻየደን ኣብ መስርሕ ዘሎን 
ምርምራዊ ስራሓትን ዝነበሩ ብድሆታትን 
ዝርዝራዊ ሓበሬታ ቀሪቡ። 
ተሳተፍቲ ድሕሪ ዘካየድዎ ዘተ፡ 

ውጽኢት ምርምር ዝዀነ ርኽበታት 
ብግቡእ ተሓቲሙ ዝዝርግሓሉ መገዲ 
ክፍጠር፣ ምብዛሕ ምሩጻት ኣዝርእቲ 
መሸላን ብልቱግን ክድፋኣሉ፣ ኣብ 
ኣሕምልትን ፍረታትን ዘተኰረ 
ምርምራዊ ንጥፈታት ክሕይል፣ ጸገም 

ሓረስቶት ማእከል ዝገበረ ምርምራዊ 
ንጥፈታት ብዝለዓለ ክቕጽል፣ ንጥፈታት 
ምርምር ነቝጣ ሽዕብ ክበራበር፣ ኣብ 
ቴክኖሎጂ መግቢ ዝግበር ምርምራዊ 
ንጥፈታት ብዕቱብ ክስራሓሉ ዝብልን 
ካልእን ለበዋታት ኣቕሪቦም።   
ሚኒስተር ኣረፋይነ በርሀ ኣብ ዝሃቦ 

መዛዘሚ ቃል፡ መደባት ንኡስን ርቡሕን 
ቃጽዖ ሕርሻ ክሰፍሕ፣ ኣብ ኣሕምልቲ 
መሮር፡ ዑደትን ዝንቕን ኣዝርእቲ ዝካየድ 
ምርምራዊ ንጥፈታት ክሕይል፣ ኣብ 
ምምሕያሽን ምሕዳስን ምሩጻት ኣዝርእቲ 
ዘሎ ፖሊሲ ድማ ክኽለስ ኣዘኻኺሩ። 
ሚኒስተር ኣረፋይነ ወሲኹ፡ ኣብ 

ምልላይን ምድቓልን ዓሌታት ከብቲ 
ተሳትፎ ህዝብን ምምሕዳራትን ዝሕይለሉ 

ኣስመራ - ስልጠና ሓበሬታ ስነ-ምድሪን ቴክኖሎጂን ተዛዚሙብምውህሃድ ሚኒስትሪ ጸዓትን ማዕድንን 
ሚኒስትሪ ጉዳያት ወጻኢን ተወዲቡ 
ብቻይናውያን ክኢላታት ኣብ ኣስመራ 
ዝተዋህበ ስልጠና ሓበሬታ ስነ-ምድሪን 
ቴክኖሎጂን፡ ብ20 ጥሪ ተዛዚሙ።
ኣብ’ቲ ንሓደ ወርሒ ዝቐጸለ ስልጠና፡ 

ካብ ሚኒስትሪ ጸዓትን ማዕድንን፡ ሚኒስትሪ 
መሬት፡ ማይን ኣከባብን፡ ቤት-ጽሕፈት 
ካርታን ሓበሬታን፡ ከምኡ’ውን ኮርፖረሽን 
ኤለክትሪክሲቲ ኤርትራ ዝተዋጽኡ 44 
ኣባላት ተሳቲፎም።
ኣብ ሚኒስትሪ ጸዓትን ማዕድንን ዋና 

ዳይረክተር ክፍሊ ማዕድን ኣቶ ኣለም 
ክብረኣብ ኣብ ዘስመዖ ቃል፡ ንኣገዳስነትን 
እዋናውነትን ናይ’ቲ ስልጠናን ኣብ 
ምምዕባል ቴክኖሎጂካዊ ብቕዓት ሃገርና 
ዝህልዎ ኣበርክቶን ብምጥቃስ፡ ሰልጠንቲ 
ቀሲሞምዎ ብዘለዉ ፍልጠት፡ ኣብ ባይታ 
ውጽኢታዊ ስራሕ ከምዝዓሙ ዘለዎ ጽኑዕ 

መገዲ ክናደ፣ ምምልማል መንእሰያት 
ተመራመርቲ ሕርሻ ብዕቱብ ክስራሓሉ፣ 
ከምኡ’ውን ኣብ ምብራቓዊ ጐላጕል 
ዝካየድ ምርምራዊ ንጥፈታት ዳግም 
ተወዲቡ ብግቡእ ክትግበር ተላብዩ።
ኣብ መወዳእታ፡ ኣብ ሃገራዊ ትካል 

ሕርሻዊ ምርምር ንፈተነ ብዛዕባ ዝተተኽሉ 
ዓሌታት ኣርቃይ፣ ዝተፈላለዩ ዓሌታት 
ስርናይን ድቓላ ዕፉንን፣ ከምኡ’ውን ካብ 
ሕማም ናጻ ዀይኖም ብተኽሊ ዝዝርኡ 
ዓይነታት ድንሽን ካልኦትን ንምርኢት 
ቀሪቦም።

እምነት ገሊጹ።
ኣምባሳደር ህዝባዊት ሪፓብሊክ ቻይና 

ሊ ዥያንግ ብወገኑ፡ እቲ ስልጠና ኣካልን 
መቐጸልታን ናይ’ቲ ኣብ መንጎ ኤርትራን 
ቻይናን ኣብ መዳይ ምምዕባል ዓቕሚ-ሰብ 
ዝግበር ምትሕግጋዝ ከምዝዀነ ብምሕባር፡ 
ኣብ’ቲ ስልጠና ንዘተራእየ ውህደትን 
ሰልጠንቲ ንዘርኣይዎ ተገዳስነትን መጒሱ። 
እቲ ስልጠና ብዓይነቱ ናይ ፈለማ ከምዝዀነ 

ዝገለጸ፡ ወኪል ተመረቕቲ ኢንጂነር ጠዓመ 
ኣድሓኖም ድማ፡ ብመገዲ’ቲ ስልጠና ምስ 
ሓድሽ መሳርሒታት ቴክኖሎጂ ሓበሬታ 
ስነ-ምድሪን ቴክኖሎጂን ክላለዩ ከምዝኸኣሉ፣ 
ከምኡ’ውን ንዝተረኽበ ሓበሬታ ብስነ-
ፍልጠታዊ መገዲ ክትንትኑን ኣብ ባይታ 
ክስእሉን ዝሕግዞም ፍልጠት ከምዝቐሰሙ 
ኣብሪሁ።

ጕዳይካ ምፍላጥ ንሽግርካ ጕዳይካ ምፍላጥ ንሽግርካ 
የቃልል ዶ የኽብድ?የቃልል ዶ የኽብድ?

ዕግርግር ኣስመራ (1975) - ዕግርግር ኣስመራ (1975) - 
‘ዓሳ ንምጥፋእ ባሕሪ ምንጻፍ’‘ዓሳ ንምጥፋእ ባሕሪ ምንጻፍ’

ናትናኤል፡ መበል 13 ኣትዩናትናኤል፡ መበል 13 ኣትዩ

ሓሳባትሓሳባትሓሳባትሓሳባት
ሕብረተሰባት ካበይ ናበይ ብኸመይ?

    ኣብ ዝሓለፈ ክፋል ናይዚ ጽሑፍ’ዚ፡ 
‘ደሞክራሲ እንታይ እዩ?’ ዝብል ኣርእስቲ 
ኣልዒልና፡ መረዳእታ ፖለቲከኛታትን 
ተራ ህዝቢን ኣብ ኣምር ደሞክራሲ 
እንታይ ከምዝመስል ንምርኣይ ናይ 
ልዕሊ ሓደ ዘመን ተመክሮ ደሞክራሲ 
ዘለዎ ህዝቢ በልጁም ንደሞክራሲ ከመይ 
ይገልጾ ንምፍላጥ ዝተኻየደ መጽናዕቲ 
ተመልኪትና፣ ናብ ባጀላ ደሞክራሲ ዝብል 
ኣርእስቲ ብምስጋር ድማ ገለ ምዕራባውያን 
ትካላት (ሓደ ካብአን ዘ ኢኮኖሚስት 
ኢንተሊጀንስ ዩኒት) ዝጥቀማሉ መለክዒ 
ደሞክራሲን ብኡ መሰረት ንሃገራት 
ክህበአን ዝፍትና ባጀላታትን ኣንቢብና። 
መቐጸልታኡ ይስዕብ፦ 

            *** 
   ‘ዘ ኢኮኖሚስት ኢንተልጀንስ 
ዩኒት’ ኣብ 2020 ዘቕረቦ ጸብጻብን ነዚ 
ጸብጻብ’ዚ ንምቕራብ ዝተጠቕመሉ ስነ-
ኣገባብን (methodology) እስከ ብሓጺር 
ንመልከት። ዕላማና ጸብጻባት ናይቲ 
ትካል ንምንእኣስ ዘይኮነስ፡ ብኸመይ 
ከምዝዳሎን ድኻሙን ንምንጻር እዩ። 
ብመሰረት ዘ ኢኮኖሚስት ኢንተልጀንስ 
ዩኒት፡ ሃገራት ኣብ ኣርባዕተ ደረጃ 
ደሞክራሲ - ምሉእ ደሞክራሲ፡ ኣበር 
ዘለዎ ደሞክራሲ፡ ድቓላ ስርዓት፡ መላኺ 
ስርዓት - ይምቀላ። 
   ኣብዚ ናይ 2020 መጽናዕቲ 167 
ሃገራት ተገምጊመን። ምሉእ ደሞክራሲ 
ዘለወን ሃገራት 23፡ ኣበር ዘለዎ ደሞክራሲ 
ዘለወን 52፡ ድቓላ ስርዓት ዘለወን 35፡ 
መላኺ ስርዓት ዘለወን ሃገራት ድም 57 
እየን። ብመንጽር ብዝሒ ህዝቢ ዓለም 
ኣብ ምሉእ ደሞክራሲ ዘለወን ሃገራት 
ዝነብሩ ሰባት 8.4% ጥራይ እዮም። በዚ 
ድማ ኣብ ዓለም ልዕሊ 9 ካብ 10 ሰባት 
ኣብ ምሉእ ደሞክራሲ ዘይብለን ሃገራት 
እዮም ዝነብሩ። እዚ እንታይ ማለት 
እዩ? 91.6% ካብ ህዝቢ ዓለም ምሉእ 
ደሞክራሲ ኣብ ዘይብለን ሃገራት ይነብሩ 

ክበሃል እንከሎ፡ ሰባት ምሉእ ደሞክራሲ 
ስለዘይደልዩ ድዩ ወይስ እቲ ስነ-ኣገባብን 
ገምጋምን ጸገም ስለዘለዎ እዩ?
    ጸብጻብ ኢኮኖሚስት ኢንተሊጀንስ 
ኣብ ዝርዝር ወሪዱ ንሃገራት ካብ ቀዳማይ 
ክሳብ 167 ተርታ ሰሪዑ ባጀላ ይዕድለን 
እዩ። ኣብዚ መጽናዕቲ’ዚ ኖርወይ 
ብ9.81 ነጥቢ (98.1%) ቀዳመይቲ 
ክትወጽእ እንከላ፡ ሰሜን ኮርያ ብ1.08 
(10.8%) ነጥቢ መበል 167፡ ድሕሪ 
ኹሉ ተሰሪዓ። መሰረት ናይቲ ተርታ 
ሓፈሻዊ ገምጋም ናይቲ ሓሙሽተ 
መለክዒታት - መስርሕ ምርጫን 
ተሳታፍነትን፣ ኣድማዕነት መንግስቲ፣ 
ፖለቲካዊ ተሳትፎ፣ ፖለቲካዊ ባህሊ፣ 
ናጽነት ዜጋታት - ዝብል መለክዒታት 
እዩ። እቲ ትካል ዝተጠቕመሎም 
መለክዒታት ግን ብርግጽ እንታይ 
እዮም? ኣብዚ ጽሑፍ’ዚ እቶም 
መለክዒታት ደሞክራሲ ብዝርዝር 
ዘይኮነ ብዝሒ ሕቶታት (ረቛሒታት 
ደሞክራሲ) ዝብልዎ ብምጥቃስ ገለ 
ኣብነታት ከነቕርብ ኢና። ብዝሒ 
ረቛሒታት ደሞክራሲ ኢኮኖሚስት 
ኢንተልጀንስ ዩኒት ብመንጽር መረዳእታ 
ህዝቢ በልጁም ምርኣዩ ኣገዳሲ እዩ።

መስርሕ ምርጫን መስርሕ ምርጫን 
ተሳታፍነትንተሳታፍነትን

   መስርሕ ምርጫን ተሳታፍነትን 
ንምግምጋም 12 ሕቶታት ተሰሪዖም። 
ነፍሲ ወከፍ ሕቶ ሰለስተ ወይ ክልተ 
ኣማራጺ ሃልይዋ፡ 1፡ 0.5፡ 0 ነጥቢ 
ይወሃባ። ክልተ ኣብነት ክንጠቅስ፡- 
ንኣብነት ምርጫ ሃገራዊ ባይቶን ላዕለዋይ 
ሓላፊ መንግስትን ናጻ ድዩ? ሀ) ሕጹያት 
ንምቕራብ ብዙሕ ዕንቅፋት የለን (እገዳ 
ንዓበይቲ ሰልፊታት የለን)። ምሉእ ነጥቢ 
1 ይወሃቦ። ለ) ኣብ መስርሕ ምርጫ 
ገለ ዕንቅፋታት ኣሎ። ፍርቂ ነጥቢ 
0.5 ይወሃቦ። ሐ) ሓንቲ ሰልፊ ጥራይ 

ኣላ ወይ ዓበይቲ ዕንቅፋታት ኣለዉ 
(እገዳ ዓባይ ሰልፊ ወይ ሕጹይ)። ባዶ 
ነጥቢ 0 ይወሃቦ። ካልኣይ ኣብነት፦ 
ኩሎም ዓቕመ ኣዳም ናይ ምምራጽ 
መሰል ኣለዎም ድዩ? (ብሕጊ ክመርጹ 
ዘይፍቀደሎም ኣይምልከትን) ሀ) እወ። 
ምሉእ ነጥቢ 1 ይወሃቦ። ለ) ኣይፋል። 
ባዶ ነጥቢ 0 ይወሃቦ።

ኣድማዕነት መንግስቲኣድማዕነት መንግስቲ
   ኣድማዕነት መንግስት ንምግምጋም 
14 ሕቶታት እዮም ዝቐርቡ። ነፍሲ 
ወከፍ ድማ 1፡ 0.5፡ 0 ነጥቢ ይወሃቦ። 
እቲ ሕቶታት ብቐንዱ ዝተመርጸ ባይቶን 
ካልኦት ሓለፍቲ መንግስትን ቢሮክራሲን 
ናጻ ኮይኖም ኣድማዒ ስራሕ ይሰርሑ’ዶ 
ኣይሰርሑን ዝግምግም እዩ።

ፖለቲካዊ ተሳትፎፖለቲካዊ ተሳትፎ
   ናይ ህዝቢ ተሳታፍነት ኣብ ምርጫ፡ 
ፖለቲካ ዝግምግም ኮይኑ፡ ተራ ማሕበራዊ 
ጉጅለታት፡ እምነት፡ ደቀንስትዮ ዘጠቓልል 
9 ሕቶታት ብምቕራብ እዩ ዝግምገም።

ደሞክራሲያዊ ፖለቲካዊ ደሞክራሲያዊ ፖለቲካዊ 
ባህሊባህሊ

   ደሞክራሲያዊ ፖለቲካዊ ባህሊ ካብቲ 
ካልኦት ኣማኸርቲ ትካላት ዝጥቀማሉ 
መዐቀኒ ፍልይ ዝበለ ስለዝኾነ እቲ 
ዝርዝር ሕቶታት ብሓጺሩ ከነቕርቦ።
1. ደሞክራሲ ንምስሳን ዝሕግዝ 
ርድኢትን ጥምረትን ሕብረተሰብ ኣሎ 
ድዩ? እወ ምሉእ ነጥቢ 1፡ ብኸፊል 
ፍርቂ ነጥቢ 0.5፡ ኣይፋልን ባዶ 0 ነጥቢ።
2. መረዳእታ ማሕበረሰብ ብዛዕባ 
መሪሕነት። ክንደይ ክፋል ህዝቢ’ዩ 
ብባይቶን ምርጫን ዘይሕጸር፡ ሓያል 
መራሒ ዝደሊ? ትሑት ድልየት ምሉእ 
ነጥቢ 1፡ ብኸፊል ፍርቂ ነጥቢ 0.5፡ 
ልዑል ድልየት ባዶ 0 ነጥቢ።
3. መረዳእታ ማሕበረሰብ ብዛዕባ 
ወተሃደራዊ ስርዓት። ክንደይ ክፋል 
ህዝቢ’ዩ ወተሃደራዊ ስርዓት ዝመርጽ? 
ትሑት ድልየት ምሉእ ነጥቢ 1፡ ብኸፊል 
ፍርቂ ነጥቢ 0.5፡ ልዑል ድልየት ባዶ 0 
ነጥቢ።
4. መረዳእታ ማሕበረሰብ ብዛዕባ 
ምሕደራ መንግስቲ ብክኢላታት ወይ 
ተክኖክራት። ክንደይ ክፋል ህዝቢ’ዩ 
ብክኢላታትን ተክኖክራትን ክመሓደር 
ዝመርጽ? ትሑት ድልየት ምሉእ ነጥቢ 
1፡ ብኸፊል ፍርቂ ነጥቢ 0.5፡ ልዑል 
ድልየት ባዶ 0 ነጥቢ።
5. መረዳእታ ማሕበረሰብ ብዛዕባ 
ደሞክራሲን ማሕበራዊ ስርዓትን። ክንደይ 
ክፋል ህዝቢ’ዩ ደሞክራሲ ማሕበራዊ 
ስርዓት/ርግኣት ኣብ ምርግጋጽ ሓጋዚ 
ኣይኮነን ዝብል? ትሑት ድልየት ምሉእ 
ነጥቢ 1፡ ብኸፊል ፍርቂ ነጥቢ 0.5፡ 
ልዑል ድልየት ባዶ 0 ነጥቢ።
6. መረዳእታ ማሕበረሰብ ብዛዕባ 
ደሞክራሲን ቁጠባዊ ኣገባብን። ክንደይ 
ክፋል ህዝቢ’ዩ ደሞክራሲ ንቁጠባዊ 
ዕብየት ሓጋዚ እዩ ኢሉ ዝኣምን? ልዕሊ 
80% ምሉእ ነጥቢ 1፣ 60% - 80% 
ፍርቂ ነጥቢ 0.5፣ ትሕቲ 60% ባዶ 0 
ነጥቢ።
7. ሃንቀውታ ህዝቢ ንደሞክራሲ፣ ልዕሊ 
90% ምሉእ ነጥቢ 1፡ 75% - 90% 

ፍርቂ ነጥቢ 0.5፡ ትሕቲ 75% ባዶ 0 
ነጥቢ።
8. እምነትን መንግስትን ፈላሊኻ ናይ 
ምርኣይ ድልዱል ልምዲን ኣሎ’ዶ? እወ 
ምሉእ ነጥቢ 1፣ ብኸፊል ፍርቂ ነጥቢ 
0.5፣ ኣይፋልን ባዶ 0 ነጥቢ።

ናጽነት ዜጋታትናጽነት ዜጋታት
   ናጽነት ዜጋታት 17 ሕቶታት 
ዝቐርበሉ መለክዒ ኮይኑ፡ ነፍሲ ወከፍ 
ሕቶ ሰለስተ ወይ ክልተ ኣማራጺ 
ሃልዩዋ፡ 1፡ 0.5፡ 0 ነጥቢ ይወሃባ። ዝስርዑ 
ሕቶታት ብቐንዱ እቶም ብሕቡራት 
መንግስታት ረቛሒታት ሰብኣዊ መሰላት 
ዝበሃሉ እዮም።
   መዐቀኒ ደሞክራሲ ዘ ኢኮኖሚስት 
ኢንተሊጀንስ ብጥቕሉል 60 ሕቶታት 
ዝሓዘ ኮይኑ ኣብ ሓሙሽተ ይጠቓለል። 
ካብዞም 60 ሕቶታት ገለ “እወ” ወይ 
“ኣይፋል፡ ዝዓይነቶም ኮይኖም ምሉእ 1 
ነጥቢ ወይ ባዶ 0 ነጥቢ የውህቡ። ገለ ድማ 

ሰለስተ ኣማራጺ ሃልዩዎም ምሉእ 1 ነጥቢ፡ 
ፍርቂ 0.5 ነጥቢ፡ ባዶ 0 ነጥቢ ዘውህቡ 
እዮም። ዝወሃብ ነጥቢ ክልተ ወይ ሰለስተ 
ምዃኑ ብዙሕ ስክፍታታት ዘልዕል እዩ። 
ንኣብነት ሕቶ ቁጽሪ 8 (ደሞክራሲያዊ 
ፖለቲካዊ ባህሊ) እንተወሰድና ምሉእ፡ 
ፍርቂ ወይ ባዶ ነጥቢ ንምሃብ ናይ መንን 
ክንደይ ክፋል ህዝቢን ርእይቶ እዩ ኣብ 
ግምት ዝኣቱ? ርዱእ ኣይኮነን። ኣብዚ 
ኖርወይ ምሉእ ነጥቢ እያ ወሲዳ። ህዝቢ 
ኖርወይ ብምሉኡ እምነትን መንግስትን 
ክፈላለ ኣለዎ ይብል? ኢልካ ምድምዳም 
ፍጹም ዘይመስል እዩ።
    ቴክኒካዊ ጸገሙ ንጎኒ ገዲፍና፡ 
ኣብቲ ዝያዳ ኣሰካፊ ሕቶ ከነተኩር። 
ዳታ ብኸመይ ይእከብ። መን እዩ ነቲ 
60 ሕቶታት ዝሓትት? ንመን? ኣበይ 
ኮይኑ? ዘ ኢኮኖሚስት ኢንተሊጀንስ 
ኣብዘን ዝግምግምወን 167 ሃገራት 
ባዕሎም ከይዶም ዳታ ይእክቡ እዮም 
ኢልካ ምሕሳብ ዘይመስል እዩ። እቲ 
ዳታ ካብ ዝተፈላለየ፡ ናይ ምዕራብ ግብረ-
ሰናይ ማሕበራት፡ ኣህጉራዊ ትካላት፡ 
መራኸቢ ብዙሓን፡ ኣክቲቪስትን እዮም 
ዝእክብዎ። ብዙሓት ካብዘን ትካላት 
ከኣ ምንጪ ሓበሬታአን ናይ ሕቡራት 
መንግስታት ኣመሪካ ትካላት ስለያ እየን። 
ብኸምዚ መልክዕ ዝእከብ ዳታ ድማ ኣብ 
ጭብጢ ዝምርኰስ ወይ ካብ ፖለቲካዊ 
ዝንባለ ናጻ እዩ ኢልካ ምሕሳብ የዋህነት 
እዩ። ብዘይጥርጣረን ስክፍታን ዝጉሰም 
ኣይኮነን።
   ብመሰረት ጸብጻብ ዘ ኤኮኒሚስት 
ኢንተሊጀንስ ዩኒት ኣድማዕነት መንግስቲ 
(Functioning of Government) ካብቲ 
ኣብ 2008 ዝነበሮ 5.0 ኣብ 2020 ናብ 

4.7 ብምውዳቕ ድኻማት ኣርእዩ። ኣብዚ 
ዝሓለፈ 13 ዓመት ርኡይ ምዕባለ 
ዘምጸአ ኢሉ ዘሎ ድማ እቲ ካብ 4.6 
ኣብ 2008 ናብ 5.4 ኣብ 2020 ዝዓበየ 
ፖለቲካዊ ተሳታፍነት እዩ። ብኣንጻሩ 
ፖለቲካዊ ባህሊ ካብቲ ናይ 2008 ዝነበሮ 
ደረጃ 5.7 ኣብ 2020 ናብ 5.5 ብመጠኑ 
ኣንቆልቊሉ።
    ኣብ 2010ታት ኣብ ማእከላይ 
ምብራቕን ካልእን ዝረኣዩ ዝነበሩ 
ተቓውሞታት ነቲ ፖለቲካዊ ተሳታፍነት 
ዝበሃል መዐቀኒ ዕብየት ከም ዘርኢ ዝገበሮ 
ይመስል። ፖለቲካዊ ባህሊ ምስ ምዕባይ 
ተቓውሞ ምዕባዩ ግን ኣብ ሃገራት 
ደሞክራሲ ንኽስስን ዘምጽኦ ኣዎንታዊ 
ለውጢ የለን።
   ብመሰረት ኢኮነሚስት ኢንተሊጀንስ 
ዩኒት ኣብ 2020 ሓፈሻዊ ደረጃ 
ደሞክራሲ ዓለም 5.37፡ ምዕራብ ኤውሮጳ 
8.29 ጸሊም ኣፍሪቃ ድማ 4.16 እዩ።
   ካብቲ ኢኮኖሚስት ኢንተሊጀንስ 
ዝጥቀምሉ ሓሙሽተ መለክዒታት 
- መስርሕ ምርጫን ተሳታፍነትን፡ 

ኣድማዕነት መንግስቲ፡ ፖለቲካዊ ተሳትፎ፡ 
ፖለቲካዊ ባህሊ፡ ናጽነት ዜጋታት - 
ብዘይካ ፖለቲካዊ ባህሊ እቲ ኣርባዕተ 
ንመንግስቲ ዝገልጽ ወይ መንግስቲ 
ዘፍቅዶ ዝእምት እዩ። ፖለቲካዊ ባህሊ 
ግን ብቐንዱ ንማሕበረሰብ ዝገልጽ እዩ። 
ኣብቲ ዝርዝር መለክዒ እንተ ኣስተብሂልና 
ፖለቲካዊ ባህሊ ጸሊም ኣፍሪቃ (5.24) 
ካብቲ ዓለምለኻዊ ፖለቲካዊ ባህሊ (5.56) 
ብመጠኑ እዩ ዝውሕድ። እዚ ኣገዳሲ 
ምዕባለ እዩ። ከመይሲ፡ ናይ ማሕበረሰብ 
ፖለቲካዊ ባህሊ ከይዓበየ ደሞክራሲ 
ምትካል ስለ ዘይከኣል።
ብመሰረት ኢኮኖሚስት ኢንተሊጀንስ 
ዩኒት ኤርትራ ብመንጽር ኣፍሪቃ ምስ 
እንርኢ፡-
1) ኣብ መስርሕ ምርጫን 
ተሳታፍነትን፡ ኣፍሪቃ 3.87 - ኤርትራ 0.0
2) ኣድማዕነት መንግስቲ፡ ኣፍሪቃ 
3.06 - ኤርትራ 2.14
3) ፖለቲካዊ ተሳትፎ፡ ኣፍሪቃ 
4.39 - ኤርትራ 0.56
4) ፖለቲካዊ ባህሊ፡ ኣፍሪቃ 5.24 
- ኤርትራ 6.88
5) ናጽነት ዜጋታት፡ ኣፍሪቃ 4.23 
- ኤርትራ 1.18
6) ጠቕላላ ሓፈሻዊ ገምጋም፡ 
ኣፍሪቃ 4.16 - ኤርትራ 2.15
   ንግዚኡ፡ ብዛዕባ’ዚ ነጥቢታት’ዚ 
ብዙሕ ከይተዛረብና ኣብ ፖለቲካዊ ባህሊ 
ኤርትራ (6.88) ልዕሊ ጸሊም ኣፍሪቃ 
(5.24) ጥራይ ዘይኮነስ ልዕሊ ዓለም (5.56) 
ምውሳዳ ስለምንታይ ወይ ብኸመይ 
ዘብል እዩ። 
            ይቕጽልይቕጽል 

ሲራክ ክፍለ
መበል 37 ክፋል

ብዘይካ ሰኑይ መዓልታዊ እትሕተም ጋዜጣብዘይካ ሰኑይ መዓልታዊ እትሕተም ጋዜጣ
ዋና ኣሰናዳኢ
 ብርሃነ ምሕረትኣብ

ምክትል ኣሰናዳኢ
ዓብደልቃድር ኣሕመድ

ቍ.ስ 116266 / 201820 (256)

ቦርድ ምስንዳእ
ዮሴፍ ሃይለማርያም

ምሉእብርሃን ሃብተገብርኤል

ተስፋኣለም የማነ

ቍ.ስ 201820 (250) 
ፋክስ. 127749 - ቍ.ሳ.ጶ. 247

ምዝርጋሕ ጋዜጣ 
ቍ.ስ.163471-07588045

ምልክታ 
ቍ.ስ. 125013 - ቍ.ሳ.ጶ. 1284

ለይ-ኣውት
ፍርቱና ኤፍሬም        ትንሱእ ፍስሃየ 

 ሓበን ገብረኣምላኽ        ሰሎሜ ኣፈወርቂ

ሳምራዊት ሃብተ

ሓርማዝ፡ ሕላገት ላዕላይ ጋሽ

ሓርማዝ ጋሽ ባርካ

ኣቶ ግደይ እስቲፋኖስ

 መርሃዊ ገብረሚካኤል መርሃዊ ገብረሚካኤል

ኣብ መብዛሕትአን ሃገራት ዓለም 
ንታሪኻዊ፡ ባህላዊ፡ ሃይማኖታዊን 
ባህርያዊን ጸጋታተን ወይ ትሕዝቶታተን 
ንምንጽብራቕ ኮነ ንምውካል ዘመልክቱ 
ኣሳእል ዝተፈላለዩ እንስሳታት ክጥቀማ 
ንቡር እናኾነ ካብ ዝመጽእ ዓመታት 
ኣቚጺሩ ኣሎ። እቶም ከም ኣርማ 
ወይ ትውክልቲ እተን ሃገራት ኮይኖም 
ዘገልግሉ እንስሳታት ከኣ፡ ተፈላጥነቶም 
ናብ መላእ ዓለም ብምስፍሕፋሕ፡ 
ነተን ሃገራት ልዕሊ ስመን ከጸውዑወን 
ከምዝኽእሉ ይንገር። ንኣብነት ካንጋሩ 
ዝብል ስም እንክጽዋዕ፡ ኣብ ኣእምሮ 
ነፍሲ-ወከፍ ሰብ ብቐዳምነት ትመጽእ 
ሃገር እንተ ሃልያ - ብዘይጥርጥር 
ኣውስትራልያ እያ ክትከውን ትኽእል። 
እዚ ከኣ፡ እንስሳታት ትውክልቲ ናይ 
ሓደ ሃገር ወይ ከባቢ ክኾኑ ከምዝረኣዩ 
ዘመልክት ኣብነት እዩ። 
ኣብ ዝሓለፈ እዋን፡ ካብ ከተማ ኣስመራ 

ናብ ዞባ ጋሽ ባርካ ብስራሕ ተንቀሳቒስና 
ነይርና። ኣብቲ ሰፊሕ ጎላጉል ምስ ዓበይቲ 
ኣኽራናትን ስንጭሮታትን እናሰናጠቕና 

ዝሓለፍናዮ መንገዲ፡ ብዙሓት ናይ 
ሕርሻ ቦታታት እናተዓዘብና ኢና ናብ 
ንኡስ ዞባ ላዕላይ ጋሽ ዝኣተና። ንኡስ 
ዞባ ላዕላይ ጋሽ ሓንቲ ካብ 16 ንኡሳን 
ዞባታት ዞባ ጋሽ ባርካ ኮይና፡ ብዓበይቲ 
ወሓይዛት ዝተኸበት እያ። እዛ ንኡስ ዞባ 
ኣብ 24 ምምሕዳር ከባቢታት ዝጥርነፋ 
87 ዓዲታት ትሓቊፍ። ሓውሲ ከተማ 
ቶኾምብያ ኣብ ከርሲ እዛ ንኡስ ዞባ 
ትርከብ ኮይና፡ እታ ብቐዳምነት ከተማዊ 
ቅርጺ እናሓዘት ትግስግስ ዘላ ምምሕዳር 
ከባቢ እያ። እዛ ንኡስ ዞባ፡ ኣብ ሕርሻን 
መጓሰን ዝተመርኮሰ መነባብሮ ዝመርሕ 
92,206 ህዝቢ ኣለዋ። 
ካብ ባረንቱ ናብ ንኡስ ዞባ ላዕላይ ጋሽ 

ሰዓት 4፡30 ድሕሪ ቀትሪ ኢና ኣቲና። 
ድሕሪ’ዚ፡ ብቐጥታ ምስ ኣመሓዳሪ 
ናይቲ ንኡስ ዞባ ኣቶ ግደይ እስቲፋኖስ 
(ወዲ ስቲፍ) ተራኺብና። ድሕሪ’ዚ፡ 

ናብ ሓንቲ ቤት ቁርሲ ብምእታው 
ጀበና ምስ ምሉእ ሽሻያ ደበኽ በለትና። 
ኣብ ናይ ምዝንጋዕ ሃዋሁው እንከለና፡ 

ንእግረ መንገድና ንስራሕና ዝሕግዙ 
ሓበሬታታት ንምርካብ ዕላል ኣበገስና። 
“ንዘረባ ዘረባ የምጸኦ፡ ንሓመድ ድጒሪ 
የውጸኦ” ከም ዝበሃል፡ ኣብ’ቶም ኣብቲ 
ከባቢ ከም ኣርማ ኮይኖም ዝጥመቱ 
ሓራምዝ ዘተኮረ ዕላል ተላዕለ። እቲ 
ዕላል፡ ኣብቲ ቅንያት በዞም እንስሳ 
ሓደጋ ወሪዱዎ ግደ መስዋእቲ ናይ 
ዝኾነ ተቐማጢ እቲ ከባቢ ምስ ሰማዕና 
እዩ ተበጊሱ።
ንኡስ ዞባ ላዕላይ ጋሽ፡ ነቶም ኣብቲ 

ንኡስ ዞባ ብብዝሒ ዝርከቡ ሓራምዝ 
ምቹእ ከባቢ እዩ። ቁጽሪ እንስሳ ዘገዳም 
ብሓፈሻ፡ ብዝሒ ሓራምዝ ከኣ ብፍላይ 
ንምስሳን ብዝወጸ ኣዋጅ መሰረት፡ ኣብቲ 
ከባቢ ብክሊ ሓርማዝ ዝፍለጥ ፍሉይ 
ስፍራ ኣሎ። ተራን ኣገዳስነትን ምኽላል 
ሓደ ከባቢ፡ ኣብ ምስሳን እንስሳ ዘገዳምን 
ኣግራብን ኣዝዩ ልዑል እዩ። በዚ 
መሰረት፡ ክሊ ሓርማዝ ብጂኦግራፍያዊ 
ኣቀማምጣኡ ንሓራማዝ ዝምችእ 
ተባሂሉ ዝተጸንዐ ከባቢ እዩ። ኣቶ ግደይ 
እስቲፋኖስ፡ ብዛዕባ’ዚ ክገልጸልና 
እንከሎ፡ “ክሊ ሓርማዝ ልዕሊ 36,700 
ትርብዒት ሜትሮ ስፍሓት፡ ከምኡ ድማ 
120 ሽሕ ሜትሮ ቊመት ዘለዎ ኮይኑ፡ 
ካብ ሱቱና ክሳብ ኩርኩጂ ዝዝርጋሕ 
ሰፊሕን ልሙዕን ጎላጉል እዩ። እዚ 
ኣብ 2009 ብመንግስቲ ዝተኣወጀ ክሊ 
ሓርማዝ፡ ምስ ሰለስተ ንኡሳን ዞባታት 
ማለት - ምስ ጐኜ፡ ሃይኮታን ላዕላይ 
ጋሽን ይዳወብ። እቲ ዝሰፍሐ ክፋሉ ግና 
ኣብ ላዕላይ ጋሽ እዩ ዝርከብ።” 
ካብ ቅድሚ ናጽነት ኣትሒዙ 

ብሰንኪ ዘጋጠመ ተደጋጋሚ ደርቂን 
ኲናትን፡ ቁጽሪ ሓራምዝ ናይዚ ከባቢ 
ናብ ዝተሓተ ደረጃኡ ወሪዱ ምንባሩ 
ይፍለጥ። እንተኾነ፡ መንግስቲ ካብ 

ጽባሕ ናጽነት ኣትሒዙ ምስ ኩሎም 
መሻርኽቲ ኣካላት ብዝገበሮን ገና’ውን 
ብዝቕጽሎን ዘሎ ጻዕሪ፡ እቲ ኣብ ኣሰካፊ 

ደረጃ በጺሑ ዝነበረ ቊጽሪ ሓራምዝ፡ 
ኣብዚ ግዜ’ዚ ዳግማይ እናሰሰነ ይመጽእ 
ምህላዉ ይንገር። ብዛዕባ’ዚ፡ ኣቶ ግደይ 
እስቲፋኖስ ከምዚ ዝስዕብ ብምባል 
ይውስኽ፡- “ህሉው ቊጽሪ ሓራምዝ 
ኣብ’ዚ ግዜ’ዚ ክሳብ 200 እዩ ዝግመት። 
እቲ ንሕና ልክዕ ክኸውን ዝኽእል 
እንብሎ ግና 150 እዩ። እዚ ምስ’ቲ 
ቅድሚ ምኽላል ክሊ ሓርማዝ ዝነበረ 
ቊጽሪ ክነጻጸር እንከሎ፡ ጽቡቕ ሰሲኖም 
ከምዘለዉ እዩ ዘርእየና።”
 ኣቶ ግደይ እስቲፋኖስ ብተወሳኺ፡ 

ኣባላት ክፍሊ ሃብቲ ምቍጽጻር 
ኣግራብን እንስሳ ዘገዳምን ናይ’ቲ ንኡስ 
ዞባ ብዝገብሩዎ ዘለዉ ዕቱብ ቁጽጽር፡ 
እቲ ክሊ ሓርማዛ ኣብ ደሓን ደረጃ 
ከምዘሎ የረድእ። ኣብ ሕርሻዊ መዳይ፡ 
ኣብ መንጎ ሓረስቶትን እንስሳ-ዘገዳምን 
ገለ ዘይምስምማዕ ከጋጥም ባህሪያዊ 
እዩ። ብፍላይ ከኣ እቲ እንስሳ ኣብ 
ሕርሻዊ ንጥፈታት ደቂ-ሰብ ኣሉታዊ 
ጽልዋ ምስ ዝህልዎ፡ ኵሉ ግዜ ረጽሚ 
ከጋጥም ባህርያዊ ይኸውን። ሓርማዝ 
ድማ ዕለታዊ መግቡ ኣትክልቲ እዮም። 
ኣብ ክሊ እቲ ንሱ ዝርከበሉ ከባቢ 
ተዘሪኡ ንዝጸንሖ ዝኾነ ዓይነት ኣዝርእቲ 
በሊዑ ነበረያ-ነበረ ክገብሮ ይኽእል። እዚ 
ባህሪ’ዚ ድማ እዩ ኣብ መንጎ ሰባትን 
ሓርማዝን ንዘሎ ዝምድና ብኣሉታ 
ክጸልዎ ዝርአ ዘሎ። ብፍላይ ኣብዚ 
ቀረባ ግዜ ብተደጋጋሚ ዝተራእየ ሓደ 
ክስተት ኣሎ። ንሱ ድማ፡ ሓራምዝ ካብ 
ክሊ ስፍራኦም ወጺኦም ናብ ሕርሻታት 
ብምእታው፡ ሰባዊን ንዋታዊን ክሳራታት 
ከስዕቡ ከምዝጸንሑ ነበርቲ የረድኡ። 
 ሓራምዝ ላዕላይ ጋሽ ማይ ብቐረባ 

ዝሰትዩሉ ከባቢ - ሩባ ላዕላይ ጋሽን 
ተከዘን እዩ። ብፍላይ ኣብ ሩባ 
ላዕላይ ጋሽ ኣብ ዝሰትዩሉ ግዜ፡ ኣብ 
ሕርሻን ነበርቲ እቲ ከባቢን ዝፈጥሩዎ 
ሃስያ ቀሊል ኣይኮነን። ነዚ ጸገም’ዚ 
ንምፍታሕ፡ ዋላ’ኳ ነበርቲ ካብቲ ከባቢ 
ርሕቕ ኢሎም ሕርሻዊ ንጥፈታቶም 
ከምዘሰላስሉ ይገበር፡ ሓራምዝ ግና 
ናብቲ ሕርሻኦም ካብ ምስጋም ደው 
ክብሉ ኣይክእሉን እዮም። እዚ ከኣ፡ 
ሓደ ካብቲ ዝዓበየ ጸገም ናይዚ ከባቢ 
ኮይኑ ከም ዘሎ ይጥቀስ። ኣቶ ግደይ 
እስቲፋኖስ ብዛዕባ’ዚ ከብርህ እንከሎ፡ 
“ሓርማዝ ብተፈጥሮኡ ሓደ ካብ’ቶም 
ዘይጓድኡ እንስሳታት እዩ። ክሳብ’ዚ 
ቀረባ እዋን’ውን ምስ’ተን ኣብቲ ከባቢ 
ዝጓሰያ እንስሳታት እዩ ብሓባር ክቕመጥ 
ጸኒሑ። እንተኾነ፡ ምስ ምስፍሕፋሕ 

ሕርሻዊ ንጥፈታት ናይዚ ከባቢ፡ ሓደ 
ዘየሳኒ ኵነት ተፈጢሩ ኣሎ። ልዕሊ ኩሉ 
ኣብቲ ንሱ ዝንቀሳቐሰሉ ዶብ ኩሉ 
ግዜ ግርጭት ኣሎ። ሓረስቶት ሓርማዝ 
ንኸይኣትዎም፡ ሓርማዝ ከኣ ካብቲ 
ከባቢ ንዘይምርሓቕ ብዝመስል - ኣብ 
መንጎኦም ዘይምስናይ ክፍጠር ጸኒሑን 
ኣሎን።”
መብዛሕትኦም እንስሳ-ዘገዳም ሓደ 

ዘመሳስሎም ሓበራዊ ባህሪ ኣለዎም። 
ንሱ ከኣ፡ ንዘይተንከፎም ሰብ ፈጺሞም 
ዘይጓድኡ ምዃኖም እዩ ዝንገር። 
ሓራምዝ ንኡስ ዞባ ላዕላይ ጋሽ’ውን 
እንተኾኑ፡ ነዚ ባህሪ’ዚ ዘማልኡ ምዃኖም 
እዩ ዝሕበር። ሒደት ገዲፍካ፡ 
ንእንስሳታት ምስ ህጻናት ዘመሳስልዎም 
ወገናት’ውን ኣለዉ። እዚ ማለት፡ ህጻናት 
ዝኾነ ተንኮል ኮነ ክፍኣት ዘይብሎም 
ምዃኖም ንምንጻር እዩ። እንተዀነ፡ 
ብዕድመ ነኣሽቱ ዝዀኑ ሒደት ጓሶት 
ናብ ክሊ ሓርማዝ ብምእታው፡ ነዞም 
እንስሳታት ከቢድ ነውጺን ጭንቀትን 

ክፈጥሩሎም ይረኣዩ እዮም። ሓራምዝ 
ብብዝሒ ዝንቀሳቐስሉ ፍሉጥ ሰዓታት 
ኣለዎም። ናይ ኣጋ-ምሸት ካብ ሰዓት 4 
ድሕሪ ቀትሪ ክሳብ ንጽባሒቱ ረፋድ 
ኣብ ዘሎ እዋን፡ ጻዕቂ ምንቅስቓስ 
ዝረኣየሉ ግዜ እዩ። ቀትሪ ብርቱዕ ጸሓይ 
ስለ ዘሎ፡ ሓርማዝ ክንቀሳቐስ ኣይመርጽን 
እዩ። ኣብ ትሕቲ ጽላል ተዓቚቡ እዩ 
ዝውዕል። ነዚ ባህሪ’ዚ ጽቡቕ ገይሮም 
ዝፈልጡ ሒደት ጓሶት፡ ኣብዚ ናይ 
ዕረፍቲ ግዜ ኣብ መጽለሊኦም ብምኻድ 
ክጻብኡዎም ይኽእሉ።  
እቶም ነዚ ምንቅስቓስ’ዚ ብግቡእ 

ዘጽንዕዎ ጓሶት እምበኣር፡ ነቶም ብከፊላዊ 
ምንቅስቓስ መግቦም ዝምእርሩ ሓራምዝ 
ኣድብዮም ብምጽናሕ ኣብ ጭራኦም 
ሒዞም ክሳብ ብፋስ ክሃርምዎም 
ከምዝረኣዩ፡ ኣቶ ግደይ የመልክት። በዚ 
ተጻባኢ ተግባር’ዚ ዝሓረቐ ሓርማዝ ከኣ፡ 
ብቕልጡፍ ንድሕሪት ክጥወ ወይ’ውን 
እግሩ ሓፍ ኣቢሉ ግብረ-መልሲ ክህብ 
ኣይክእልን እዩ። ምኽንያቱ፡ ባህሪ 

ተፈጥሮ ስለ ዘይሕግዞ። በዚ ከኣ ካብቲ 
ከባቢ ክርሕቕ ይግደድ። ካብቲ ከባቢ 
ብሕርቃን ዝሃደመ ሓርማዝ፡ ሕርቃኑ 
ንምዝሓል፡ “ሕነ ቀራናት ንጓዕማማት” 
ከም ዝበሃል፡ ንእግረ-መንገዱ ዝረኸቦ ሰብ 
ብዘይ ንሕስያ ክቐትሎ ይኽእል። 
ዋላ’ኳ ብመሰረት ኣዋጅ ኣብ ክሊ 

ሓርማዝ ዝኾነ ሕርሻዊ ንጥፈታት 
ምክያድ ክልኩል እንተኾነ፡ ካብ ባርካን 
ከበሳታትን ናብዚ ቦታ ብምምጻእ 
ጥሪቶም ዝጓስዩ ጓሶት ግና፡ ካብ’ቶም 
ናብዚ ክሊ ሓርማዝ ደፊሮም ዝኣትዉ 
ኣካላት እዮም። ምስጋም ጸገም 
ኣይምነበሮን። ግና፡ እቶም ጓሶት ንመግቢ 
እንስሳታት ኢሎም ኣብ ወቕቲ ሓጋይ 
ነቲ ቀንዲ መዕቆቢን መግቢን ሓርማዝ 
ዝኾነ ዓርኮብኮባይ ክጭፍጭፉዎ 
እዮም ዝረኣዩ። እዚ ከኣ፡ ኣብ ሓራምዝ 
ኣሉታዊ ጽልዋ ከኸትል ይኽእል። 
ብሓፈሻ ነቶም ኣብ ክሊ ሓርማዝ 
ሕርሻዊ ንጥፈታቶም ዘሰላስሉ ሓረስቶት 
ከምዝእለዩን ኣብ ካልእ ቦታታት ናይ 

ሕርሻ መሬት ከምዝወሃቡን ተገይሩ 
እዩ። 
ሓራምዝ ብዓይኒ ቱሪዝማዊ ጸጋ 

ክረኣዩ እንከለዉ፡ ካብ’ቶም ብቐዳምነት 
ዝጥቀሱ ባህሪያውያን እንስሳታት 
እዮም። ስለዚ፡ ህዝቢ ንኡስ ዞባ ላዕላይ 
ጋሽ ኣገዳስነቶም ተገንዚቡ ኣብ’ዞም 
እንስሳታት ግቡእ ክትትልን ናብዮትን 
ከርኢ ከምዘለዎ፡ ኣመሓዳሪ ናይቲ ንኡስ 
ዞባ ኣቶ ግደይ እስቲፋኖስ የተሓሳስብ። 
ንሱ ኣብ መወዳእታ፡ ህዝቢ ናይ’ቲ ከባቢ 
ወናኒ እቶም ሓርማዝ ምዃኑ ክኣምን፡ 
ኣብ ቦታኦም ከይድካ ኣግራብ ካብ 
ምብታኽ ክቝጠብ፡ ጓሶት ድማ ኣብ 
ስፍራ ሓራምዝ ባርዕ ሓዊ ካብ ምፍጣር 
ክጥንቀቑ፡ ወለዲ’ውን ደቆም ኣበይ 
ይውዕሉን እንታይ ይገብሩን ጥቡቕ 
ክትትል ክገብሩሎም፡ ልዕሊ ዅሉ ከኣ 
ሓረስቶት ካብ ሓርማዝ ክመጽኦም 
ዝኽእል ተጻብኦ ንምውጋድ ልዑል 
ጥንቃቐን ዕቱብ ክትትልን ክገብሩ 
ተላብዩ።

ናይ ዕረፍቲ ክፍለ-ግዜ ኣኺሉ፡ 
ደወል ተደወለት። መምህር ዝጀመራ 
ኣርእስቲ ክውድእ ምእንቲ ክልተ 
ደቒቕ ደንጒዩ ካብ ክፍልና ወጽአ። 
እታ ኣብ ቅድሚት ኮፍ ትብል ሄለን 
መሓዛይ፡ ጥራውዝታ ከይዓጸፈት 
ብዝተፈልየ ቅልጣፈ ደድሕሪ 
መምህር ሰዓበት። 

“ናበይ ድኣ እያ ትጐዪ?” በለትኒ 
ፌሩዝ።

“ዘይተመለሰ ወይ ዝተሰገረ 
ኣርእስቲ ይህልዋ ይኸውን። ኣብ 
ክፍሊ ከቢድ ሕቶ ምቕራብ ትገድፎ 
ኣላ፡” ዝከታተሎ ዝነበርኩ ባህሪ ሄለን 
ብምዝካር መለስኩላ።

“ግን … ኣብ ክፍሊ ተሲኣ 
ንመምህር ወረቐት ዓጺፋ ኣቐቢላቶ 
ነይራ። ንምንታይ ሕጂ ትስዕቦ ኣላ?” 
ደረበት ሕቶ። እታ ወረቐት ድሕሪ 
ሚካል ካብ ክፍሊ ምውጽኣ እያ 
ሂባቶ። በዚ’ውን ነቲ ሓቂ ክፈልጥ 
ህንጥዩነት ሓደረኒ። ካብ ክፍልና 
ወጺአ ንፌሩዝ ቀዲመ ኣሰር ኣሰር 
ሄለንን መምህርን ሰዓብኩ።

“መምህር መምህር፡” ሄለን 
ንመምህር ጸዊዓ ደው ኣበለቶ። 
ዘረባኦምን ቃላቶምን ብንጹር 
ክሰምዓሉ ኣብ ዝኽእል ርሕቀት 
በጻሕኩ።

“መምህር እታ ዝሃብኩኻ ወረቐት 
ድኣ ንምንታይ ዘየንበብካያ?” 
ምቕሉል ናይ ቤተሰብ ሕቶ ኣቕረበት 
ሄለን። 

“ኣብ ኦፊስ ከንብባ ኢለ’የ፡” እናበለ 
ካብ ጁባኡ ኣውጽኣ። ብመንፍዓታን 
ዲሲፕሊንን ዝወዳደራ ተመሃራይ 
ኣይነበረን። 

“ህጽጽቲ’ያ ነይራ። ህውኽቲ እንተ 
ዘይትኸውን፡ ኣብ መንጎ ትምህርቲ 
ኣይምሃብኩኻን፡” በለቶ ሄለን። 

“እንታይ ኮን’ያ ጽሒፋትሉ?” 
በልኩ። ዘይምልክተኒ ምስጢር 
ክሰምዕ ስለ ዘይነበረኒ ፍንትት ኢለ 
ተረፍኩ። ናብቲ ኣብ ግዜ ዕረፍቲ 
ኮፍ ኢልና እነዕልለሉን ንካትዓሉን 
ቦታ ኣምራሕኩ። ፌሩዝን ሚካልን 
ስሓቐንን ዋዝአንን ጠፊኡ ስቕ 
ኢለን ጸንሓኒ።

“ሚካል ሓፍተይ ድሓን 
ዲኺ?” ሓተትክዋ። ክትምልሰለይ 
ኣይክኣለትን። ኣነ’ውን 
ኣየሸገርክዋን።

ሄለን ምስ መምህር ዝነበራ ጕዳይ 
ወዲኣ ተገቲራ ኣብ ቅድሜና ደው 
በለት። ኣብ ገጻ ፍሉይ ስምዒት 
ርኣኹ። ፌሩዝ ነተን ጸለምቲ ዶች 
ናይ ሄለን ብናፍቖት ጠመተተን። 
ጸኒሓ’ውን ዓይና ናብተን ላስቲክ 
ወዲአን ንታሕቲ ዝወረዳ ካልሲ 
ኣዞረተን። ሄለን ብጕዳይ ክዳንን 
ጫማን ትግደስ ኣይኮነትን። እታ 
ማርክ ትኽደን ሚካል ርእሳ ናብ 
ብርካ ኣድኒና ከብዳ ሓቚፋ ትም 
በለት።

“ሄሉ ዓይነይ እንታይ ድኣ 
ገጽኪ ከምዛ ናይ ማማኺ ጫማ 
ኣምሲልክየን፡” ጨረቕትላ ፌሩዝ። 
ንሚካል ከተሐጒስ እያ ተዋዝያ። 
ሄለን ንጭርቃን ፌሩዝ ኣይትጻወሮን 
እያ ነይራ። 

ቅድሚ እቲ እዋን “ስቕ ኢልኪ 
ከም ዝተሰቚረት ሓሸማ ሃረምረም 
ኣይትበሊ፡” እናበለት ትድህላ 
ነበረት። ሽዑ ግን ብዓይና ክትቀጽዓ 
ጥራይ እያ ፈቲና። ሚካልን ሄለንን 
ኣብ ክፍሊ ደቂ ሰፈር እየን። 

“እንታይ ኣጋጢሙ ድዩ?” 
ሓተትክዋ ብህድኣት። 

“ሓሚማ!”

“እንታይ?”

“እዋይ ሳሪ በቃ ናብ ሄለን 
ጸሪኺ? ፍሉጥ እዩ። እንታይ ኣሎ 
ካልእ ዝመጽእ?” ወርሓዊ ጻግነ ከም 
ዝመጽኣ ገመተት። ፌሩዝን ሚካልን 
ቅድሜና እየን ዝፈልጥኦ። ሻሙናይ 
ክፍሊ ኣብ ዝነበርናሉ ተፈልየን 
አዕልላ ነይረን። ኣብ ገዝና ምዕባየይ 
ሓፍተይ’ውን ምስ ማማ ትዛረብ 
ነይራ። ስለምንታይ ካባይ ይሓብእኦ 
እብል ነይረ። ክምህራንን ከፍልጣንን 
ከም ዝግባእ’ውን ደጋጊመ ሓቲተየን 
እየን። ናይ ሚካል ንሱ ክኸውን 
ከም ዘይክእል ገመትኩ።

“ከመይ ፈሊጥኪ?” ሓተትክዋ 
ንፌሩዝ። 

“ሚኩ ብዘይ ምኽንያት 
ምወጽአት ኢልኪ ትሓስቢ?” ፌሩዝ 
ኣፋ ከፈተት። ምርጓዳ ከም መግለጺ 
ሃብቲ እያ ትወስዶ። ፈታዊት 

ሸባብሸባብ
ሃሃ ማማ መመ ተተኤኤ

“ስምዒት ሰብ ከተንብቢ 
ኣይትኽእልን። ናይ ስምዒት ዑረት 
ኣለኪ መስለኒ፡” በለታ ሄለን። ዘረባኣ 
ኣስሓቐኒ። ነታ ቃል ኣብ ዘይቦታኣ 
ዘእተወታ መሲሉኒ ከየዕረፍኩ ክምስ 
በልኩ። ብቕንያቱ፡ ዑረት ሕብሪ 
ዘለዎ፡ ሕብሪ ክፈሊ ይሽገር። ዑረት 
ድምጺ ዘለዎ ቃናታት ኣየንጽረሉን 
ወዘተ ዝብል ኣርእስቲ ከካትዓና 
ቅንዩ ነይሩ። 

“ኢኲያለ ሃብኒ” ብባጫ መለስትላ 
ፌሩዝ። ሄለን ደው ኢላ ጠመተታ። 
ካልእ ሰብ ከይትኸውን ዝተደናገረት 
መሰለት። ፌሩዝ ድያ ካልእ ሰብ 
ብዝብል ሕቶ ኣብ ዓይና ጠመትኩ። 

“ትላገጺ ኣለኺ ፌሩዝ ሓፍተይ! 
ስለምንታይ ኣብ ቊምነገር ትላገጺ? 
‘እንታይ እዩ ንስምዒት ሄለን 
ጐዲእዎ?’ ኢልኪ ዘይትሓቲ? 
ኵነታታ ምፍላጥ ዶ ኣይምሓሸክን?” 
በልክዋ።

“ሕጂ እንድዩ ተረዲኡኒ፡” 
ከብደይ ብዝበልዕ ቃና መለሰትለይ። 
ዝተቘራረጸ ድምጻ ቀርኒ ሕርቃነይ 
ሰበሮ። 

“ቊምነገርን ዋዛን ክትፈላልዮ 
ክትክእሊ ኣለኪ። መኣስን እንታይን 
ትዋዝዪ ኣይጠፍኣክን እዩ?” 
ስምዒተይ ቀልጢፈ ከውርዶ 
ኣይደለኹን። 

ስድራይ ካብ ፌሩዝን ሚካልን 
ርሓቒ ክብሉኒ፡ ስድራአን ምስ ሳራን 
ሄለንን ኪዳ ክብልወን ተረባሪብና 
ነበርና። 

“በሊ መምህር ይጽውዕ ኣሎ። ሄሉ 
ሒዝክያ ኪዲ፡” ፌሩዝ ካብቲ ሓደ 
ጫፍ ናብቲ ካልእ ጫፍ ተቐየረት። 
ግዝፋን ሽኮራዊ ምግብን ሽኮር 
ዘስዕበላ መሰላ። 

ንሚካል ሒዛታ ናብ ቤት ጽሕፈት 
ጕዳያት ተመሃሮ ከደት።

ሽኮራዊ ምግቢ እያ። ዝኾነ ሕቶ 
ምስ ዝልዓል “ብኬክ ዶ?” እናበለት 
እያ ትካታዕ። 

“ንመምህር ወረቐት ሂብክዮ 
ኔርኪ፣ እቲ ጽሑፍ ብዛዕባ እንታይ 
ድዩ ነይሩ?”

“መምህር ካልእ ጕዳይ ኣይኮነን። 
ሚካል ሓሚማ። ክትዛረብ 
ኣይክኣለትን። ምስኣ ዶ ክወጽእ” 
ኢለ ጽሒፈሉ። መምህር ከንብባ 
ተጸበየዮ ኣየንበባን። 

“እንታይ ድኣ ኢልኪ?” ሓተተት 
ፌሩዝ ተሃዊኻ።

“ዕንቅፋትን ምዅላፍን ከይከውን 
ብምባል ኣብ ኦፊስ ከንባብ 
ኣጽኒሕዋ። ኣነ ኸኣ ‘መምህር 
ጕዳይ ተመሃሮ የገድሰካ እዩ። ናይ 
ሽኮር ክኸውን ይኽእል እዩ። ስለዚ 
ክተንብባ ነይሩካ?’ ኢለዮ። ሓቂ 
ትሓይሽ ሰንቢዱ፡” በለት። 

ፌሩዝ ሰላሳን ክልተን ኣስናና ክሳብ 
ዝረኣይ ክርትም ኢላ ሰሓቐት። 

“ንመምህር ከምኡ ኢልክዮ? 
እዋይ ድፍረት? ትብዓትኪ ኣባና 
ጥራይ ይመስለኒ ነይሩ?” ወሰኸት 
ፌሩዝ። እታ ተዛራቢት ሚካል 
ንፈለማ እዋን ዘይሕዝ ሒዝዋ ስቕ 
በለት። ብተደጋጋሚ ጽርውርውታ 
የጋጥማ ነበረ። ኵል ግዜ ጸጒሪ ርእሳ 
ማይ ምስ ኣጠልቀየቶ እያ።

“ሚካል ሓፍተይ፡ ምሉእ ሕክምናዊ 
መርመራ ክትገብሪ ኣለኪ። ናይ 
ዓባየይ ሽኮር ከይሕዘኒ ኢልኪ 
ኣይትፍርሒ። ሕማም ምፍላጥ 
መድሃኒት ንምርካብ ይሕግዘኪ እዩ፡
” ምኽራ ቀጸለት። ብኣግርሞት 
ጠመትክዋ። ልቦናኣ መሊሱ 
ስሒቡኒ። እቲ ዝዓበየ ናይ ሚካል 
ሽግር ፍርሒ እዩ። ፌሩዝ መተካእታ 
ሚካል ክትመስል ኣሽሙርን ስሓቕን 
ቀጸለቶ።

ጕዳይካ ምፍላጥ ንሽግርካ የቃልል ዶ የኽብድ?ጕዳይካ ምፍላጥ ንሽግርካ የቃልል ዶ የኽብድ?ማዕበልማዕበል  ንእስነትንእስነት
ኣዱሊስ ተስፋይኣዱሊስ ተስፋይ

ሓደ ስራሕ ዝሰኣነ ወዲ፡ ከም 
ተለኣኣኺ ዀይኑ ንኽቝጸር ናብ 
ሓደ ትካል ከደ። እቲ ብዓል ትካል 
ቃለ-መሕትት ድሕሪ ምግባር፡ ነቲ 
ምድሪቤት ተደቢሩ ክውልውሎ 
ሓተቶ። እቲ ወዲ ኸኣ ብስእነት 
ተጣሪዑ ነበረ’ሞ ዝተባህሎ ገበረ። 
እቲ ኣስራሒ ኸኣ ንድልውነቱ 
ብምርኣይ ክቕበሎ ወሰነ።

“በል ተቐቢለካ ኣለኹ። እንካ 
እዚ ቅጥዒ ምልኣዮ’ሞ ናይ 
ኢ-መይል ኣድራሻኻ ሃበኒ፣ መዓስ 
ከም እትጅምር ናብ ኢ-መይልካ 

ክሰደልካ’የ፡” ብምባል ሓደ ቅጥዒ 
ዝሓዘ ወረቐት ኣቐበሎ። 

“ይቕሬታ፡” በለ እቲ ደላዪ 
ስራሕ፣ “ኮምፕዩተር የብለይን፣ 
ኢ-መይል’ውን የብለይን።”

“ይቕሬታ ግበረለይ፡” በለ እቲ 
ኣስራሒ፣ “ፈትየካ ነይረ። ኢ-መይል 
የብልካን - ትነብር የለኻን ማለት’ዩ፣ 
ዘይትነብር እንተ’ለኻ ኸኣ ብዓል 
ስራሕ ክትከውን ኣይትኽእል ኢኻ፡
” ብምባል ኣፋነዎ።

ሱራፌል ተ.ሱራፌል ተ.

ኣነቓቓሒ ዛንታ
ህይወት ናታ መገዲ ኣለዋህይወት ናታ መገዲ ኣለዋ

እቲ ወዲ እዝኑ ኣውዲቑ፡ ተሳፋኡ 
ዓሪቡ ካብቲ ትካል ወጽአ። ኣብ ጁባኡ 
10 ቅርሺ ጥራይ ነበሮ። ዝገብሮ 
ጠፊእዎ ንቕድመኡ እናኸደ፡ ሓደ 
ሓረስታይ ኮሚደረ ጽዒኑ ንዕዳጋ 
ክኣቱ እንከሎ ጎፍ በሎ። ንዕድለይ 
ኢሉ በታ10 ቅርሺ፡ 10 ኪሎ ኮሚደረ 
ዓደገ። ጐደና-ጐደና፡ ገዛ-ገዛ እናኸደ፡ 
“ኮሚደረ’ለክን ኮሚደረ፡” እናበለ 
ክሸይጥ ጀመረ። ብዙሕ ከይደኸመ 
10 ኪሎ ወድአ። ተመሊሱ ደገመ፣ 
ሰለሰ። በታ መዓልቲ፡ እታ ዝነበረቶ 
10 ቅርሺ፡ 60 ቅርሺ ገይርዋ 

ወዓለ። ካብቲ ዝነበሮ ቅብጸተ-ተስፋ፡ 
ትንሳኤ ተራእዮ። ካብ ንጽብሓይቱ 
ጋሕጋሕ ተንሲኡ፡ ንግዲ ተተሓሓዞ። 
ኣብ ሓጺር ግዜ ናቱ ዓርብያ ገዚኡ 
ኣስቤዛን ካልእ ቀንጠመንጥን እናዞረ 
ክሽቅጥ ጀመረ። ኣይጸንሐን መኪና 
ገዚኡ። ቀጺሉ መካይን ወሲኹ፡ 
ፍሉጥ ኣከፋፋሊ ሃለኽቲ መግቢ 
ኮነ። ዓብን ጸላውን ትካል ወኒኑ፡ 
ዘይሓሰቦ ንብዙሓት ዘቕንእ ደረጃ 
በጽሐ።

ንመጻኢ ውሕስነት ምእንቲ 
ክገብር ከኣ ናብ ኢንሹራንስ ደዊሉ 
ምስቲ ኣካያዲ ስራሕ ተራኸበ። ናይ 
ውሕስነት ምርጫታት ብምልላይ 
ዘዋጽኦ መሪጹ ተሰማመዐ። “እሞ 
ኢ-መይልካ ሃበኒ እሞ እቲ ውዕላት 
ክሰደልካ፡” በሎ እቲ ኣካያዲ ስራሕ 

ልቦናልቦና ናይቲ ናይ ኢንሹራንስ ትካል።

“ኢ-መይል የብለይን፣ 
ነይሩኒ’ውን ኣይፈልጥን፡” ክብል 
መለሰ።

“ኢ-መይል የብልካን! 
ኢምብራጦርያ ዝዀነ ትካል 
ኢኻ ሃኒጽካ። ኢ-መይል ነይሩካ 
እንተ ዝነብር እንታይ ምዀንካ 
ትፈልጥዶ?” ክብል ሓተተ እቲ 
ኣካያዲ ስራሕ ናይቲ ኢንሹራንስ።

“ህ!” በለ እቲ ወዲ።

“ኣብ ሓደ ናይ ካልእ ሰብ ትካል 
ተለኣኣኺ ምሃለኻ!”

ዕግርግር ኣስመራ (1975) - ‘ዓሳ ንምጥፋእ ባሕሪ ምንጻፍ’ሓሊ ሓሰን ሓሊ

ኣብቲ እዋን’ቲ ብዝተፈላለየ ኣንፈት 
ዝወፈረ ጸላኢ ብርቱዕ ጉድኣት 
ወሪድዎ፡ ክስጉም ኣይከኣለን። 
ንተጋደልቲ ካብ ከባቢ ኣስመራ 
ናይ ምድፋእ ውጥኑ’ውን ፈሸሎ። 
ሆስፒታላት ኣስመራ ብውጉኣት 
ወተሃደራት ደርግ ኣዕለቕለቓ። እቲ 
ስርዓት፡ ኣብ ዝተፈላለየ ከተማታት 
ኤርትራ ንዝነበረ ሰራዊቱ ዳርጋ ነቲ 
60% ብህጹጽ ናብ ኣስመራ ብምስሓብ፡ 
ኣስመራ ኣብ ትሕቲ ቁጽጽር ተጋደልቲ 
ከይትወድቕ ኣብ ምክልኻል ተጸምደ።
 ሰሉስ 4 ለካቲት 1975፡ ስዓት 8፡00 

ናይ ምሸት ኣሃዱታት ህዝባዊ ሓይልታት 
ናብ ውሽጢ ኣስመራ ብምእታው፡ ኣብ 
ሰታንታ-ኦቶ ወተሃደራዊ ሆስፒታል 
ኣብ ዚርከቦ መዓስከር 35ኛ ሻለቃ፡ 
ብርቱዕ መጥቃዕቲ ከፊተን፡ ንሰራዊት 
ደርግ ኣብ ባራካታቱ እንከሎ ዘሰምብር 
ጉድኣት ኣውረዳሉ። 
በዚ መጥቃዕቲ’ዚ እምብዛ ዝረዓዱ 

ወተሃደራት ኢትዮጵያ፡ ሕነ ናይቲ 
ዝወረዶም ከቢድ ጉድኣት፡ ኣብ ልዕሊ 
ተቐማጦ ኣስመራ ኪፈድዩ እንደገና 
ብ’ዓይኒ የብለይ ስኒ የብለይ’ ኣብ 
ዝተፈላለየ ከባቢታት ኣስመራ ናብ 
መንበሪ ገዛውቲ ሲቪል ህዝቢ ተዋፈሩ። 
ኣስመራ ደበና ጃምላዊ ህልቂት 
ኣንጸላለዋ። ወተሃደራት ንሰላማውያን 
ሰባት ኣብ ማእከል ገዛኦም እናኣተው 
ብጥይትን ብሳንጃን ዛሕዝሕዎም። 
ከብሒታት እናሰበሩ፡ ወርቂን ገንዘብን 
ካልእ ዝረኸብዎ ክቡር ንብረትን ዘመቱ። 
በዚ ተግባር’ዚ ምሉእ ብምሉእ ዝጸነታ፡ 
ሓደ ክልተ ውጻእ-መዓት ጥራይ ሒዘን 
ዝተረፋ ስድራቤታት ብዙሓት ነበራ። 
ነዚ ዚረኣየ ህዝቢ ብራዕዲ ገዛውቱ 
ራሕሪሑ፡ ኣብ ኣብያተ ክርስትያን 
ተዓቚበ። ብዙሓት ስድራቤታት ከኣ፡ 
ደቀን ሒዘን ናብ መበቆል ዓድታተን 
ክሃድማ ተገደዳ። 
ዳርጋ ኩሉ ከባቢታት ኣስመራ ካብዚ 

ጭንቂ ኣየምለጠን፡ በዚ ሲቪል ህዝቢ 
ናይ ምቕታልን ምሕራድን ባርባራዊ 
ተግባር፡ ኣዝየን ዝተሃስያ ግን፡ እተን 
ኣብ ከባቢ መዓስከራት ዝተደኮና 
ከባቢታት ገጀረትን ዝባን-ስንቀይን 
ነበራ። ካብ ገዛውቲ ወጻኢ ኣብ ፈቖዶ 
ጎደናታት ዝተቐትሉ ዜጋታት፡ መካይን 
ምምሕዳር ከተማ ናብ ሆስፒታላት 
የብጽሓኦም ስለዝነበራ፡ ሆስፒታላት 

ኣስመራ ብምዉታትን ቍሱላትን 
ሰላማዊ ህዝቢ ኣዕለቕለቓ። ድሕሪ ናይ 
ሰሙን ባርባራዊ ግፍዒ ናብ መንበሪ 
በርጌስ ህዝቢ ዝወፈረ ወተሃደር ሓሪዱን 
ዘሪፉን ምስ ደኸመ ብዘርጠብጠብ 
ምስ ሃደአ፡ ቤት ጽሕፈት ምምሕዳር 
ክፍሊ ሃገር ኤርትራ ህዝቢ ከረጋግእ 
ኢሉ ዘዳለዎ ጽሑፍ ብሄሊኮፕተር 
በተነ’ሞ፡ ቁሩብ ትንፋስ ተረኽበ። እዚ 
ናይ ‘ሕረድ-ቅተል’ ቅንያት፡ ብህዝቢ 
ኣስመራ ‘ዕግርግር ኣስመራ’ ተባሂሉ’ዩ 
ዚጽዋዕ። ኣብቲ ቅንያት’ቲ ናይ 
ዝተቐትሉ ሰላማውያን ዜጋታት ቁጽሪ 
ብልክዕ ዚገልጽ ሓበሬታ እኳ እንተዘየለ 
ልዕሊ 1000 ምዃኑ ይግመት። 
ኣብቲ እዋን’ቲ ሆስፒታላት ደሃይ 

ደቁ፡ ኣሕዋቱን ኣዝማዱን ከጣይቕ 
ንዚመጽአ ‘ሬሳኹም ኣለሊኹም 
ውሰዱ’ ይብላ ስለዝነበራ፡ ህዝቢ ካብ 
መንጎ’ቲ ብዙሕ ሬሳታት፡ ኣዝማዱ 
እናኣለለየ ብምውሳድ ሓመድ ኣዳም 
የልብሶም ነበረ።
እዚ ከምዚ ኢሉ እንከሎ ብ8 ለካቲት 

1975፡ ሰዓት 10፡00 ቅድሚ ቐትሪ 
ተጋደልቲ ህዝባዊ ሓይልታት ብረትን 
ጥይትን ካብ ኣዲስ ኣበባ ጽዒነን 
ዝመጽኣ ዝነበራ 25 ቃፍላይ መካይን፡ 
ኣብ መንጎ ኣስመራን ደቀምሓረን ኣብ 
ድብያ ኣእትዮም ብምድምሳስ ብዙሕ 
ብረትን ተተኳሲን ሰለቡ። ልክዕ ኣብዚ 
ዕለት’ዚ ለይቲ፡ ተጋደልቲ ህዝባዊ 
ሓይልታትን ተ.ሓ.ኤ.ን ኣብ ልዕሊ 
መዓስከር ቃኘው ሓባራዊ መጥቃዕቲ 
ፈጸሙ። ወተሃደራት ደርግ ድማ፡ ሕን-
ሕነ ናይዚ ዘሰንብር መጥቃዕታት’ዚ፡ 
ግፍዒታቶም ኣብ ልዕሊ ተቐማጢ 
ኣስመራ ቀጸልዎ።
 ህዝቢ ኣስመራ ኣብ ቀዳማይ ሰሙን 

ለካቲት 1975 ኣብ ከምዚ ዚኣመሰለ 
ከቢድ ወጥሪ ድሕሪ ምቕናዩ፡ ገለ 
ካብቶም ኣንጻር ተጋደልቲ ዝዋግኡ 
ዚነበሩ ኤርትራውያን ወተሃደራት 
ኮማንድስ፡ “ህዝብና ብጦር ሰራዊት 
ይጠፍእ ኣሎ” ኢሎም፡ መደበራቶም 
ገዲፎም ተጠርኒፎም ናብ ኣስመራ 
ብምምጻእ፡ ምስ ጦር ሰራዊት ኣብ 
ምትፍናን ኣተዉ። በዚ ድማ እቲ 
ኩነታት ብመጠኑ ኪሃድእ ከኣለ። 
ድሕሪ’ዚ ዘስካሕክሕ ፍጻመ ንስርዓት 
ደርግ ብምርሕራሕ ንሜዳ ወጺኦም፡ ኣብ 
ጎድኒ ተጋደልቲ ኣሕዋቶም ብምስላፍ፡ 
ብረቶም ኣንጻር ጸላኢ ዘቕንዑ ኣባላት 

ኮማንድስ እውን ብዙሓት 
ነበሩ።
ስርዓት ደርግ ኩነታት 

ኣስመራ መትሓዚን 
መጨበጢን ሰኣነሉ። 
መጥቃዕትታትን ስርሒታትን 
ተጋደልቲ ይቕጽል ብምንባሩ 
ከኣ፡ ተወሳኺ ሓይሊ እናደረበ፡ 
ኣብ ልዕሊ ህዝቢ ሰፊሕ ናይ 
ራዕዲን ሽበራን ተግባራት 
እናፈጸመ ነቲ ኩነታት 
ኪቈጻጸሮ ሃቀነ። ኣስመራ 
ካብ ዝተፈላለዩ ኣሃዱታት 
ሰራዊት ኢትዮጵያ ንሓገዝ 
ዝመጽኡ፡ ምእኩል ጥርናፈ 
ዘይነበሮም ወተሃደራት ሓይሊ 
ምድሪ፡ ሓይሊ ባሕሪ፡ ሓይሊ 
ኣየር፡ ኣየርወለድ ተዘርእዋ። 
እዞም፡ ምእኩል መሪሕነት 

ዘይነበሮም በብዓይነቶም ዕጡቓት፡ ነቲ 
ኩነታት ንምቁጽጻር በብዝመስሎም 
ስጉምቲታት ይወስዱ ነበሩ። ንጥፈታት 
ናይዞም ካብ ዝተፈላለየ ኣሃዱታት 
ዝመጽኡ ወተሃደራትን ናይ ጸጥታ 
ኣካላትን ውህደት ስለ ዘይነበሮ ዝያዳ 
ሕንፍሽፍሽ ፈጠረ። 
ኣብ ርእሲ’ዚ፡ ካብ ኣዲስ ኣበባ 

ዝመጽኡ ዝተፈላለዩ ናይ ጸጥታ 
ጉጅለታት፡ ብቐጥታ ካብ ቤት ጽሕፈት 
ኮሎኔል መንግስቱ ሃይለማርያም 
መምርሒ ተዋሂብዎም ኣብ ማእከል 
ኣስመራ ክንቀሳቐሱ ጀመሩ። ኣብ 
ኤርትራ ዓስኪሩ ዝነበረ 2ይ ክፍለ-ጦርን 
ናይ ጸጥታ ትካላትን ዘይፈልጥዎም 
ጉጅለታት እዮም። ናይ ገዛእ ርእሶም 
ስጉምቲታት ይወስዱ ስለዝነበሩ፡ መን 
እንታይ ይገብር ነይሩ፡ ብመን ተኣዚዙ 
ብልክዕ ዝፍለጥ ኣይነበረን። ነዚ ፍኑው 
ኣካይዳ’ዚ መዝሚዞም ሓለፍትን ኣባላትን 
ጉጅለ ዓፋኝ፡ ሃብታማት ኤርትራውያን 
እናጨወዩ፡ እናኣሰሩን እናቐተሉን 
ገንዘብ ምዝማት፡ ኣንስቶም ምክልባትን 
ምዕማጽን፡ ዝኣመሰሉ ተግባራት 
ብምፍጻም ንህዝቢ ኣስመራ ኣዕገርገርዎ፡ 
ህዝቢ ከኣ ቀሲኑ ናብራኡ ምግባር ሰኣነ። 
በዚ ድማ፡ ህዝቢ ኣስመራ ብሓፈሻ 
መንእሰያት ድማ ብፍላይ ብብዝሒ 
ግዳይ ማሕነቕቲን ቅትለትን ኮኑ። 
ሽዑ እዋን ዝጠፍኣካ ሰብካ እተናድየሉ 
ቀዳማይ ቦታ ሆስፒታል እዩ ዝነበረ። 
ዓፋኝ ቀቲሎም ክድርብዩ መኪና ኣሃዱ 
ጽርየት ምምሕዳር ከተማ ኣራርያ 
ሆስፒታል ክትወስድ ተረባረቡ።  
ኣብቲ እዋን ኰሎኔል ብሹ ተኽለ 

ዝተባህለ ላዕለዋይ መኮነን ስርዓት ደርግ፡ 
ኣብ ከባቢ ቦቾ ፊላ ኣብ እትርከብ 
‘ባር ዝንባባ ከንቲና’ ብተጋደልቲ ምስ 
ተቐትለ ኣምሳያኡ ኣብ ከባቢ ማርካቶ 
ኣብ እትርከብ ባር ኣማኒኤል ኣብ 
ውሽጣ ኣብ ዝርከባ 8 ቢልያርዶታት 
ክጻወቱ ተኣኪቦም ኣብ ልዕሊ ዝነበሩ 
መንእሰያት ዝተፈጸመ ጃምላዊ ቅትለት 
ገለ ካብቶም ጎሊሖም ዚጥቀሱ ባርባራዊ 
ግፍዕታት እዮም። ኣብዚ መድረኽ’ዚ፡ 
ካብ ገዛኡ ምስ ወጸ ብኡ ኣቢሉ 
ደሃይ ዘይብሉ ዚጠፍአ፡ ወይ ሬሳኡ 
ኣብ ጎልጎል ተደርብዩ ዚጸንሕ ዝነበረ 
ኤርትራዊ ማእለያ ኣይነበሮን። ዓመተ 
1975 እምበኣር፡ ኣስመራ፡ ኣብ ታሪኻ፡ 
እቲ ዚኸፍአ ግፍዒ ገዛእቲ ኢትዮጵያ 
ዝርአየትሉ ዓመት ነበረ። ኣብቲ እዋን’ቲ 
ኣስመራ እቲ ዝበዝሐ ግፍዒ ዝተፈጸመላ 
ከተማ ትኹን እምበር፡ ወተሃደራት 
ኢትዮጵያ ኣብ ካልኦት ከተማታት 
ኤርትራ’ውን መጠኑ ዚፈላለ ተመሳሳሊ 
ግፍዒታት ይፍጽሙ ነይሮም እዮም። 
ብዘይካ’ዚ ወተሃደራት ደርግ ኣብ 
ዓድታት ከባቢ ኣስመራ፡ ምስ ተጋደልቲ 
ኣብ ዚገጥምሉ፡ ኣብቲ ከባቢ ንዝርከባ 
ዓድታትን ህዝበንን ምብስባስን ምንዳድን 
ልሙድ ተግባሮም ነበረ። ወኪ-ድባ፡ 
ዓንዲ ቆንጺ፡ ዓዲ ንፋስ፡ ዓዲ-ባዃዃይ፡ 
ገዛ ላምዛ ከባቢ ድባርዋ፡ ገለ ካብተን 
ወተሃደራት ደርግ ኣማኢት ዜጋታት 
ዚቐተልሉን፡ ብዙሕ ኣባይቲ ዘቃጸልሉን 
ከባቢታት እየን። በዚ ተግባር’ዚ ዓዲ 
ቆንጺ ኣባይታ ኩሉ ተቓጺሉ ምሉእ 
ብምሉእ ክትድምሰስ እንከላ፡ ኣብ 
ዓደ’ባዃዃይ፡ 55 ቈልዓ-ሰበይቲን 
ኣረጋውያንን ዚርከብዎም ሰባት ብሓባር 

ዝተረሸኑሉ ፍጻመ፡ ውሑድ ኣብነታት 
ካብቲ ዝተፈጸመ ዘስካሕክሕ ግፍዒታት 
እዩ።
ናይ ለካቲት 1975 ውግኣትን፡ ኣብ 

ልዕሊ ህዝቢ ዝተፈጸመ ግፍዒታትን፡ 
ኣቓልቦ ማዕከናት ዜና ዓለም ስለዚሰሓበ፡ 
ንቓልሲ ህዝቢ ኤርትራ ኣንጻር መግዛእቲ 
ኢትዮጵያ ኣጕሊሑ፡ 
ንተፈላጥነት ሰውራ 
ኤርትራ ኣዕበዮ። 
ስርዓት ደርግ፡ ንህዝቢ 
ብራዕዲን ሽበራን 
ንምንብርካኽ ዚፈጸሞ 
ሰፊሕ ገበን ኣብ 
ልዕሊ ሰብኣውነት፡ 
ብኣንጻር’ቲ ትጽቢት 
ዝተገብረሉ ውጽኢት፡ 
ካልእ ምዕባለታት 
ወለደ። ንባህጊ ናጽነት 
ህዝቢ ኤርትራ 
ኣዕሪጉ፡ ኣሸሓት 
ኤርትራውያን ናብ 
ቃልሲ ክጽንበሩ ደረኸ። በዚ ድማ ኣብ 
መወዳእታ 1974 ኣብ መጀመርታ 
ኣዋርሕ ናይ 1975 ጥራይ ናብ 
ክልቲኡ ውድባት ሰውራ ኤርትራ 
ልዕሊ 10,000 መንእሰያት ተሰለፉ። 
መብዛሕትኦም እዞም መንእሰያት 
ትሕቲ 20 ዓመት ዝዕድመኦም ካብ 
ኩሉ ከተማታት ኤርትራን ኢትዮጵያን፡ 
ከምኡ’ውን ገጠራት ዝወጹ ኮይኖም፡ 
ዝበዝሑ ተመሃሮ ካልኣይ ደረጃ ነበሩ። 
ናይ ዩኒቨርስቲ ተመሃሮ፡ መምህራን፡ 
ሓካይም፡ ኣባላት ፖሊስን ኮማንድስን፡ 
ሰራሕተኛታት ዝተፈላለያ ትካላት 
መንግስቲን ብሕቲን እውን ኣብ 
መንጎኦም ይርከቡ። እዚ ገዚፍ ዋሕዚ 
መንእሰያት ናብ ሰውራ፡ ኣብ ደቂ 
ተባዕትዮ ዝተወሰነ ኣይነበረን። ብዙሓት 
ተመሃሮ ደቀንስትዮ እውን ጸጉረን 
ቈቈሪጸን፡ ቁምጣ ስረ ለቢሰን፡ ምስ 
ጸላኢ ክገጥማ ብልዑል ወኒን ኒሕን 
ኣብ ጎድኒ ደቂ-ተባዕትዮ ኣሕዋተን 
ተሰለፋ። እዚ መድረኽ’ዚ ተሳትፎ 
ደቀንስትዮ ኣብ ሰውራ መሰረታዊ 
ለውጢ ዘምጽኣሉ ግዜ ነበረ። ብዝሒ 
ሱታፌ ደቀንስትዮ ኣብ ሰውራን 
ጅግንነተንን፡ ኣብ ሕብረተሰብ ኤርትራ 
ዝነበረ ንደቀንስትዮ ዘቈናጽብ ያታዊ 
ኣተሓሳስባ፡ ኣብ ሓጺር ግዜ ተቐይሩ፡ 
እወታዊ ኣመለኻኽታን ኣድናቖትን 
ኣብ ልዕሊ ዓቕሚን ሞያን ደቀንስትዮ 
ከምጽእ ዘኽኣለ ረቛሒ እዩ።
መድረኽ 1975 ኣብ ኣስመራ 

ጥራይ ዘይኮነ፡ ስርዓት ደርግ ኣብ 
ብዙሕ ከባቢታት ኤርትራ፡ ዘስካሕክሕ 
ግፍዒታት ዚፈጸመሉ እዋን እዩ 
ነይሩ። ገለ ካብ ዓበይቲ ኣብታ ዓመት 
ዝተፈጸመ ገበናት ስርዓት ደርግ፡ ኣብ 
መጋቢት 1975 ኣብ ኣቑርደት 
ዝተፈጸመ፡ ብ “ጸላም ሰንበት” ዚፍለጥ፡ 
467 ተቐማጦ ዝተቐትልሉ፡ 80 
ዚቘሰልሉን 150 ኣባይቲ ዝተቓጸለሉን 
ጃምላዊ ህልቂት፣ ኣብ ሚያዝያ 1975 
ከምኡ’ውን መጋቢት 1976 ክልተ ግዜ 
ኣብ ሕርጊጎ ዝተፈጸመ 500 ዜጋታት 
ብጥይትን ካራሩን ብኣዝዩ ዘስካሕክሕ 
ኣገባብ ዝሃለቕሉን 130 ዝቘስልሉን 
ፍጻመ፣ ኣብ መጋቢት 1975 ኣብ 
እምበረሚ ዝተፈጸመ 73 ዜጋታት 
ብጃምላ ዝተረሽረሽሉን ብዙሕ ኣባይቲ 

ናይታ ዓዲ ዝተደምሰሰሉ፣ ካብ 1975 
ክሳብ 1979 ኣብ ዚነበረ እዋን ኣብ 
ዓሰብ ዝተፈጸመ ኣማኢት ዜጋታት 
ዝተቐትልሉ፣ ኣብ ዓዲ ቐይሕ 175 
ዜጋታት ዝተረሽረሽሉ ግፍዒታት 
ብኣብነት ክጥቀስ ይከኣል። ኣብ 
ሰንሒት ኣብ ዓድታት ወረዳ ዓንሰባ 

ለመጨለ፡ ደብረ-ሓሊብ፡ ሓድሽ ዓዲ፡ 
ፍርክቱ፡ ዋስዳንባ፡ ጉሽ፡ መህድግ ወዘተ. 
ኣብ ዞባ ደቡብ፡ ኣብ ደቀምሓረ፡ ማይ 
ዕዳጋ፡ ዝተፈጸመ ግፍዕታት እውን ገለ 
ውሑድ ንኣብነት ዝኸውን እዩ።
 ‘በትሪ ሓቂ ትቐጥን እምበር 

ኣትስበርን’ ከምዝበሃል እምበኣር፡ እቲ 
ዝዛረየ ደምን ንብዓትን ንሻምላ ቃልሲ 
መመሊሱ ኣትሪሩዎ እምበር ኣይዓጸፎን፡ 
እቶም ግዜኦም ዝኣመኑ ድማ ግዜኦም 
ኣኺሉ ረጊፎም፡ ህዝቢ ኸኣ በቲ ንኹሉ 
ዝሰዓረ ናጽነት ተደበሰ። 

ምንጪምንጪ
- ቡለቲን ህዝባዊ ሓይልታት ሓርነት        - ቡለቲን ህዝባዊ ሓይልታት ሓርነት        
  ኤርትራ፡ “ሓይልታት ሰውራ ኣብ     ኤርትራ፡ “ሓይልታት ሰውራ ኣብ   
 ኣስመራን ከባቢኣን ቀጻሊ ውግእ  ኣስመራን ከባቢኣን ቀጻሊ ውግእ 

ይገጥማ” ለካቲት 1975ይገጥማ” ለካቲት 1975
- መጽሓፍ “ግፍዒ”                - መጽሓፍ “ግፍዒ”                

- “ታሪኽ ብረታዊ ቃልሲ ህዝቢ - “ታሪኽ ብረታዊ ቃልሲ ህዝቢ 
ኤርትራ” ህግደፍኤርትራ” ህግደፍ

ካልኣይን መወዳእታን ክፋል

ሰዓት         መደብ

12፡00 ሃገራዊ መዝሙር
12፡02 ስነ-ጥበብ
12፡30 ዜና (ትግርኛ)
12፡50 ዜና ስፖርት
12፡55 መደብ ቡያ
13፡30 ዜና (ዓረብ)
13፡45 ዕላል ጥበባት
14፡25 ተክ-ኢንሳይት
15፡05 ፖኖራማ
15፡35 ዶክመንታሪ
16፡00 ናትራን 1ይ ክፋል 
17፡00 ዜና (ትግርኛ)                                                                       
17፡15 ዘዋሪት ካሜራ
17፡30 ዜና (ዓረብ)                                                                            
17፡40 ናትራን 2ይ ክፋል
19፡10 ፊዮሪና             
20፡00 ዜና (ትግረ)
20፡15 ተኸታታሊት  ፊልም   

         ዕርፊ
21፡00 ዜና (ትግርኛ)
21፡25 ፊልም ፈንቅል 
22፡00 ዜና (ዓረብ)
22፡15 ፍኖተ-ሂወት
22፡30 ዜና (እንግሊዝ)
22፡40 እትመት ሲት-ኮም

ሎሚ ኣብ ERI -TV



ሓዳስ   ኤርትራ

ምልክታምልክታምልክታምልክታ
ናጽነት ደስበለ - ሳምራዊት መለስናጽነት ደስበለ - ሳምራዊት መለስ

1ይ ቤት-ፍርዲ ዞባ ማእከል 
ኣስመራ

ሚካኤል መንግስትኣብ ሃብተጽዮን 
ምባል ተሪፉ፡ ፍትሒ መንግስ ሃብተጽዮን 
ተባሂሉ ይተኣረመለይ ስለ ዝበለ፣ ዝቃወም 
እንተሎ፡ ን28/1/25 ኣብ ቤ/ፍ 9ይ 
መጋባእያ ቁ.32 ይቕረብ።

1ይ ቤት-ፍርዲ ዕዳጋ እኽሊ

ትብለጽ ሃብተ ተስፋማርያም፡ ብዓል ቤተይ 
ተስፋጋብር ኣርኣያ ጊደ ስለዝዓረፈ፡ ንዓይ 
ናይ መጻምዲ መሰለይ ይተሓለወለይ፡ 5 
ደቅና ድማ ወረስቲ ምዃኖም ይረጋገጸሎም 
ስለ ዝበለት፣ ዝቃወም እንተሎ፡ ን20/2/25 
ኣብ ቤ/ፍ 8ይ መጋባእያ ይቕረብ።

ከሳሲት ወ/ሮ ንግስቲ ሃብተማርያም 
ተድላ፡ተኸሳሲ ዶ/ር በርሀ ተኪኤ ተሉ፡ 
ናይ ስም መኪና ምትሕልላፍ ጕዳይ 
ስለዘለካ፡ ተኸሳሲ ኣብ ውሽጢ ሃገር 
ስለዘየለኻ፡ ብጋዜጣ ሓዳስ ኤርትራ 
ተጸዊዕካ ን23/2/25 ኣብ ቤ/ፍ ቅረብ። 
እንተዘይቀሪብካ፡ ጉዳይካ ኣብ ዘየለኻሉ 
ክረአ ምዃኑ ነፍልጥ።

ከሳሲት ወ/ሮ ስኒት ተወልደ፡ ወኪል ኣሮን 
መንግስትኣብ፡ ተኸሳሲት ወ/ሮ ማክዳ 
ተኽለ ደባስ፡ ናይ ገንዘብ ክሲ ተመስሪቱ 
ስለዘሎ፡ ን28/1/25 ኣብ ቤ/ፍ ቅረቢ። 
እንተዘይቀሪብኪ፡ ጉዳይኪ ኣብ ዘየለኽሉ 
ክረአ ምዃኑ ነፍልጥ።

ወ/ሮ ሚዛን ገብረስላሴ ተኽለማርያም፡ 
ብዓል ቤተይ ብርሃነ ገብረሚካኤል 
ብስራት ስለዝተሰወአ፡ ንዓይ ናይ መጻምዲ 
መሰለይ ይተሓለወለይ፡ 5 ደቅና ድማ 
ወረስቲ ምዃኖም ይረጋገጸሎም ስለ 
ዝበለት፣ ዝቃወም እንተሎ፡ ን28/1/25 
ኣብ ቤ/ፍ 5ይ መጋባእያ ይቕረብ።

ት/ዕድመ ኣቢጋይል ጎይትኦም ኤሊያስ 
ምባል ተሪፉ፡ ሜላሄር ጎይትኦም ኤሊያስ 
ተባሂሉ ይተኣረመለይ ስለ ዝበለት፣ 
ዝቃወም እንተሎ፡ ን28/1/25 ኣብ ቤ/ፍ 
8ይ መጋባእያ ይቕረብ።

1ይ ቤት-ፍርዲ ዓዲ ጓዕዳድ

ኣቶ ቦኽረጽዮን ተኽለዝጊ ሃብተጽዮን፡ 
ብዓል ቤተይ ዑቕቢት ክብረኣብ 
ገብረክርስቶስ ስለዝዓረፈ፡ ንዓይ ናይ 
መጻምዲ መሰለይ ይተሓለወለይ፡ 2 ደቅና 
ድማ ወረስቲ ምዃኖም ይረጋገጸሎም 
ስለ ዝበለት፣ ዝቃወም እንተሎ፡ ን27/2/25 
ኣብ ቤ/ፍ ይቕረብ።

1ይ ቤት-ፍርዲ ጻዕዳ 
ክርስትያን

ከሳሲ ኣቶ ተስፋማርያም ገብረማርያም፡ 
ተኸሳሲት ወ/ሮ ሽዋይነሽ ያቆብ ገ/
እግዚኣብሄር፡ ናይ መኪና ቶ/ጎርፍ ስርሓት 
ጃፓን 130W ቁ.ሰሌዳ ER-1-26278 
ቁጽሪ ቻሲ LN1307046021ዝምልከት 
ክሲ ቀሪቡልኪ ስለዘሎ፡ ብኣካል ወይ 
ብሕጋዊ ወኪል ን11/2/25 ኣብ ቤ/ፍ 
ቅረቢ። እንተዘይቀሪብኪ፡ ጉዳይኪ ኣብ 
ዘየለኽሉ ክረአ ምዃኑ ነፍልጥ።

1ይ ቤት-ፍርዲ ዓዲ ተከሌዛን

ኣበባ ሃብቶም ዮውሃንስ መዓሾ ምባል 
ተሪፉ፡ ኣበባ ሃብቶም ዮውሃንስ መሃሾ 
ተባሂሉ ይተኣረመለይ፡ ስም ኣደይ ድማ 

ንግስቲ ተስፋጋብር ክፍለ ምባል ተሪፉ፡ 
ንግስቲ መዓሾ ክፍለ ተባሂሉ ይተኣረመለይ 
ስለ ዝበለት፣ ዝቃወም እንተሎ፡ን22/1/25 
ኣብ ቤ/ፍ ይቕረብ።

1ይ ቤት-ፍርዲ ድባርዋ

ወ/ሮ ጸጋ ወረደ ዘርኣይ፡ ስም ኣደይ ሓረጉ 
ተኽለ ተማኑ ምባል ተሪፉ፡ ረዘነት ኣርኣያ 
ገብረመድህን ተባሂሉ ይተኣረመለይ ስለ 
ዝበለት፣ ዝቃወም እንተሎ፡ ን14/2/25 
ኣብ ቤ/ፍ ይቕረብ።

ኤፌሶን ገብረሂወት፡ ስም ኣደይ ሰናይት 
ሃብትኣብ ጸጋይ ምባል ተሪፉ፡ ቅሳነት 
ሃብትኣብ ጸጋይ ተባሂሉ ይተኣረመለይ 
ስለ ዝበለ፣ ዝቃወም እንተሎ፡ ን14/2/25 
ኣብ ቤ/ፍ ይቕረብ።

ሃይለሚካኤል ጸሃየ ዓንደሚካኤል፡ ኣቦይ 
ጸሃየ ዓንደሚካኤል ሃብተን ኣደይ ርግበ 
ሰብሃቱ ወልደሚካኤልን ስለዝዓረፉ፡ ኣነ 
ምስ 9 ኣሕዋተይ ወረስቲ ምዃንና 
ይረጋገጸልና ስለ ዝበለ፣ ዝቃወም እንተሎ፡ 
ን28/2/25 ኣብ ቤ/ፍ ይቕረብ።

1ይ ቤት-ፍርዲ መንደፈራ

ወ/ሮ ኤደን ወልደሚካኤል ቡሸራ፡ 
ብዓል ቤተይ ኣማኒኤል ገብረኣምላኽ 
ስለዝተሰወአ፡ ንዓይ ናይ መጻምዲ መሰለይ 
ይተሓለወለይ፡ 6 ደቁ ድማ ወረስቲ 
ምዃኖም ይረጋገጸሎም ስለ ዝበለት፣ 
ዝቃወም እንተሎ፡ ን26/2/25 ኣብ ቤ/ፍ 
ይቕረብ።

መኣዛ ወልደስላሴ ተኪኤ፡ ብዓል ቤተይ 
ኣሰፋው እያሱኣብ ሃይለማርያም 
ስለዝተሰወአ፡ንዓይ ናይ መጻምዲ መሰለይ 
ይተሓለወለይ፡ 6 ደቁ ድማ ወረስቲ 
ምዃኖም ይረጋገጸሎም ስለ ዝበለት፣ 
ዝቃወም እንተሎ፡ ን19/2/25 ኣብ ቤ/ፍ 
ይቕረብ።

1ይ ቤት-ፍርዲ ደቀምሓረ

ኤቨን ሮቤል ሚኪኤለ ምባል ተሪፉ፡ 
ዊልያም ሮበርት ፓረንተ ተባሂሉ 
ይተኣረመለይ ስለ ዝበለ፣ ዝቃወም 
እንተሎ፡ ን28/1/25 ኣብ ቤ/ፍ ይቕረብ።

ከሳሲት ወ/ሮ መርሃዊት ተስፋኣለም 
ብርሃነ፡ተኸሳሲ ኣቶ ትኩእ ሓድሽ ኣብርሃ፡ 
ናይ ሓዳር ክሲ ቀሪቡልካ ስለዘሎ፡ ብኣካል 
ወይ ብሕጋዊ ወኪል ን28/1/25 ኣብ 
ቤ/ፍ ቅረብ።

ኣቶ ዓብለል ብርሃነ፡ ሓፍተይ ኣበባ 
ብርሃነ ስለዝዓረፈት፡ ንብዓል ቤታ ኣቶ 
ልኡል ሃይለስላሴ ናይ መጻምዲ መሰሉ 
ይተሓለወሉ፡ 3 ኣሕዋታ ከኣ ንወለድና 
ተኪእና ወረስቲ ምዃንና ይረጋገጸልና 
ስለ ዝበለ፣ ዝቃወም እንተሎ፡ ን24/1/25 
ኣብ ቤ/ፍ ይቕረብ።

1ይ ቤት-ፍርዲ ሰገነይቲ

ወ/ሮ ሚለን ተኽለ ስልጣን፡ ብዓል 
ቤተይ ገብረእግዚኣብሄር ዮሴፍ ስዩም 
ስለዝዓረፈ፡ ንዓይ ናይ መጻምዲ መሰለይ 
ይተሓለወለይ፡ 6 ደቁ ድማ ወረስቲ 
ምዃኖም ይረጋገጸሎም ስለ ዝበለት፣ 
ዝቃወም እንተሎ፡ ን21/1/25 ኣብ ቤ/ፍ 
ይቕረብ።

ተስፋምህረት የማነብርሃን ሃይለስላሴ ምባል 
ተሪፉ፡ ተስፋምህረት የማነ ሃይለስላሴ 
ተባሂሉ ይተኣረመለይ ስለ ዝበለ፣ ዝቃወም 

ወ/ሮ ሮማ ተኸስተ ኣሚነ፡ ዝተፈቕደለን ናይ መሸጢ ስጋ ንግዳዊ ትካለን 
“ገብርሄር ቤት መሸጣ ስጋ” (GEBRIHIER SALE OF MEAT) ተባሂሉ 
ክስየመለን ስለዝሓተታ፡ እዚ ናይ ንግዲ ስም ቅድሚ ምምዝጋብና ዝቃወም ኣካል 
እንተሎ፡ ኣብ ውሽጢ ሓደ ወርሒ ካብ ሕጋዊ ቤት ፍርዲ መአገዲ የቕርብ። 
እንተዘይኮይኑ፡ ዝቃወም ኣካል ከምዘየለ ተቖጺሩ እዚ ናይ ንግዲ ስም ከምንምዝግቦ 
ነፍልጥ።

ክፍሊ ውሽጣዊ ንግዲ

ኣቶ ነጋሲ ጸጋይ ክብሮም፡ ዝተፈቕደሎም ትካል መፍረ ውጽኢት ዕንጨይትን 
ሓጺንን ንግዳዊ ትካሎም “ኤንቲ ትካል መፍረ ውጽኢት ዕንጨይትን ሓጺንን” (NT 
FURNITURE) ተባሂሉ ክስየመሎም ስለ ዝሓተቱ፣ እዚ ናይ ንግዲ ስም ቅድሚ 
ምምዝጋብና ዝቃወም ኣካል እንተሎ፡ ኣብ ውሽጢ ሓደ ወርሒ ካብ ሕጋዊ ቤት 
ፍርዲ መአገዲ የቕርብ። እንተዘይኮይኑ፡ ዝቃወም ኣካል ከምዘየለ ተቖጺሩ እዚ ናይ 
ንግዲ ስም ከምንምዝግቦ ነፍልጥ።

ክፍሊ ውሽጣዊ ንግዲ

እንተሎ፡ ን28/1/25 ኣብ ቤ/ፍ ይቕረብ።

1ይ ቤት-ፍርዲ ዓዲ ቐይሕ

ወ/ሮ ፋጥና መሓመድዑስማን፡ ስም ጓለይ 
ዓዚዛ መሓመድ ኣሕመዲን ምባል ተሪፉ፡ 
ነጃሕ መሓመድ ኣሕመዲን ተባሂሉ 
ይተኣረመለይ ስለ ዝበለት፣ ዝቃወም 
እንተሎ፡ ን17/2/25 ኣብ ቤ/ፍ ይቕረብ።

1ይ ቤት-ፍርዲ ጊንዳዕ

ሳዶር ኣውሳዲ ኣሰፋው፡ ኣቦይ ኣውሳዲ 
ኣሰፋው ገብረዝጊ ስለዝተሰወአ፡ ኣነ ምስ 3 
ኣሕዋተይ ወረስቲ ምዃንና ይረጋገጸልና 
ስለ ዝበለ፣ ዝቃወም እንተሎ፡ ን27/1/25 
ኣብ ቤ/ፍ ይቕረብ።

ሓሊማ ኢብራሂም መሓመድ፡ ስም 
ትሕቲ ዕድመ ወደይ ኣሕመድ ሮሞዳን 
ኣደም ምባል ተሪፉ፡ መሓመድ ሮሞዳን 
ኣደም ተባሂሉ ይተኣረመለይ ስለ ዝበለት፣ 
ዝቃወም እንተሎ፡ ን18/2/25 ኣብ ቤ/ፍ 
ይቕረብ።

ፈረጅ ሂያብ ሳልሕ ምባል ተሪፉ፡ ፈረጅ 
ህያቡ ሳልሕ ተባሂሉ ይተኣረመለይ ስለ 
ዝበለ፣ ዝቃወም እንተሎ፡ ን4/2/25 ኣብ 
ቤ/ፍ ይቕረብ።

1ይ ቤት-ፍርዲ ባጽዕ

ሳዕድያ ዓብዱ ዑስማን ምባል ተሪፉ፡ 
ሳዕድያ ዓብዱ ዑስማንጀዓሊ ተባሂሉ 
ይተኣረመለይ፡ ስም ኣደይ ድማ መስዑድ 
ሓጂ እድሪስ ምባል ተሪፉ፡ መስዑድ ሓጂ 
ኣሕመድ ተባሂሉ ይተኣረመለይ ስለ 
ዝበለት፣ ዝቃወም እንተሎ፡ ን6/2/25 ኣብ 
ቤ/ፍ ይቕረብ።

1ይ ቤት-ፍርዲ ከረን

ኣቶ ፍቓድ ዓንዶም ፍቓድ፡ ሓወቦይ 
ኣስፍሃ ፍቓድ ፋደጋ ብዕለት 1/7/2022 
ዝገደፈለይ ለበዋ ይጽደቐለይ ስለ ዝበለ፣ 
ዝቃወም እንተሎ፡ ን12/2/25 ኣብ ቤ/ፍ 
ይቕረብ።

ኣቶ ሃብቶም መሴ፡ ኣዴና ዝፋን ካሕሳይ 
ገብረሚካኤል ስለዝዓረፈት፡ ን26/2/25 
ኣብ ቤ/ፍ ይቕረብ።

1ይ ቤት-ፍርዲ ተሰነይ

ወ/ሮ ትርሓስ በረኸት ፈቐደ፡ ብዓል 
ቤተይ መኮነን ካሕሳይ ሳህለዝጊ 
ስለዝተሰወአ፡ ንዓይ ናይ መጻምዲ መሰለይ 
ይተሓለወለይ፡ 7 ደቁ ድማ ወረስቲ 
ምዃኖም ይረጋገጸሎም ስለ ዝበለት፣ 
ዝቃወም እንተሎ፡ ን27/1/25 ኣብ ቤ/ፍ 
ይቕረብ።

1ይ ቤት-ፍርዲ ሞልቂ

ወ/ሮ ናጽነት ሰለሙን ገብረእየሱስ፡ ብዓል 
ቤተይ በራኺ ግርማይ ወልዳይ ደሃዩ 
ስለዘይብለይ፡ ብኣካል ወይ ብሕጋዊ 
ወኪል ይጸወዓለይ ስለ ዝበለት፣ ን11/3/25 
ኣብ ቤ/ፍ ቅረብ።

1ይ ቤት-ፍርዲ ሻምብቆ

ወ/ሮ ሸዊት በየነ ተስፋይ፡ ብዓል ቤተይ 
ኣብርሃለ ኪዳነማርያም ገብረታትዮስ 
ስለዝተሰወአ፡ ንዓይ ናይ መጻምዲ መሰለይ 
ይተሓለወለይ፡ 7 ደቁ ድማ ወረስቲ 
ምዃኖም ይረጋገጸሎም ስለ ዝበለት፣ 

ምምሕዳር ዞባ ማእከል ካብ 02 ጥሪ 2025 ዓ/ም ጀሚሩ ዓመታዊ ግብሪ ከነኽፍል 
ጀሚርና ከም ዘለና እናሓበርና፡ ኣብ ጨንፈር ኣታዊ ግብሪን ቀረጽን ቁጽሪ 21 
መጺእኩም ክትከፍሉ ንሕብር።

1.ግብሪ መሬትን ገዛን ኣገልግሎት ጽርየት፡ናይ ንግዲ ፍቓድ፡ ክራይ ገዛን፡ ክራይ 
መደብ ዕዳጋታትን።
2. ናይ መንግስታዊ ትካላት፡ ቤት ጽሕፈት ሚኒስትርታትን፡ ኣብያተ ትምህርትን 
ወዘተ።
3.ብግዚያዊ መሬት ዝተመራሕኩም ወነንቲ ትካላት መሸጣ ዕንጨይትን ፈሓምን፡ 
ሕርሻ፡ወዘተ ዓመታዊ ግብርን ክራይን ክትከፍሉ ንሕብር።
ውዕልኩም ከተሐድሱ ድማ ንሕብር።
ዝምልከቶም ከፈልቲ ግብሪን ኣገልግሎትን፡ ኣብ እዋኑ እንተዘይከፊልኩም ንዝስዕብ 
መቕጻዕቲ ሓላፍነትኩም ምዃኑ ደጊምና ነዘኻኽር።

ምምሕዳር ዞባ ማእከል

ንወነንቲ ብሽክለታን ዓረብያ ፈረስን ዝምልከት
ኩሉኹም ነበርቲ ምምሕዳር ዞባ ማእከል ዝኾንኩም፦

- ወነንቲ ብሽክለታ
- ወነንቲ ዓረብያ ፈረስን፦
ኣብ ምምሕዳር ዞባ ማእከል፡ ጨንፈር ሕግን ስርዓትን ቀሪብኩም፡
1. ወነንቲ ብሽክለታ ዝምልከት ዋንነትኩም ዘረጋግጽ ሰነድ ከተውጽኡን ዓመታዊ 
ግብሪ ክትከፍሉን ንሕብር።
2. ወነንቲ ዓረብያ ፈረስ ብዝምልከት ናይ ዋንነት ሰነድ ክትሕዙን ሰነድኩም 
ከተሐድሱን እናኣዘኻኸርና፡ ዓመታዊ ግብሪ ዘይከፈልኩም ድማ ክትከፍሉ ንሕብር።
ክፍሊት ኣብ እዋኑ ዘይምኽፋልን ሰነድ ዋንነት ዘይምሕዳስን መቕጻዕቲ ዘስዕብ 
ምዃኑ ንሕብር።

ምምሕዳር ዞማ ማእከል

ዝቃወም እንተሎ፡ ን6/2/25 ኣብ ቤ/ፍ 
ይቕረብ።

1ይ ደረጃ ቤት-ፍርዲ 
ጎልጅ

ኣቶ ዓብዱ መሓመድ ኣሕመድ፡ 
ስም ኣደይ ፋጥና ዑመር ሳልሕ ምባል 
ተሪፉ፡ ፋጥና መሓመድዑመር ሳልሕ 
ተባሂሉ ይተኣረመለይ ስለ ዝበለ፣ ዝቃወም 
እንተሎ፡ ን14/2/25 ኣብ ቤ/ፍ ይቕረብ።

ሓበሬታ
ሃገራዊ ማሕበር ብድሆ ኤርትራ

ኩሉ መዳያዊ ሓቅታት ኤች.ኣይ.ቪ/ኤይድስ 
ንምፍላጥ ናብ ሃገራዊ ማሕበር ብድሆ ኤርትራ 
ኣገልግሎት ምኽሪ ብቴለፎን ደውሉ። 

ሰዓታት ስራሕ ካብ ሰኑይ ክሳብ ዓርቢ ንግሆ ካብ 8፡00 – 
12፡00 ቅ.ቀትሪ ምሸት ድማ ካብ 2፡00 – 6፡00 ድ.ቀትሪ 
ብቁ.ስልኪ 110179 ደውሉ።
ቁ.ሳ.ፖስጣ 5537፣ E-mail; bidhonational@gmail.com
ስቕታ ጎዳኢ ስለዝኾነ ብዛዕባ  ኤች.ኣይ.ቪ ብግልጺ ንዘራረብ!!!   



ሓዳስ   ኤርትራ

ስፖርትስፖርት
ሙሴ ገ/እግዚኣብሄርሙሴ ገ/እግዚኣብሄር

ስፖርትስፖርት
መበል 34 ዓመት ቁ.124 23 ጥሪ 2025 - ገጽ 7

ናትናኤል፡ መበል 13 ኣትዩ
ሳም፡ ደጊሙ ተዓዊቱ

ኤርትራዊ ተቐዳዳማይ ክለብ ሞቪስታር 
ናትናኤል ተስፋጼን፡ ትማሊ ኣብ ካልኣይ 
መድረኽ ዙር ዳውን ኣንደር፡ ካብ ዕዉት 
ግዜ ከይከሰረ መበል 13 ኣትዩ።
  ኣብዚ 128.8 ኪሎሜተር ዝሸፈነን ንናይ 

ሽኳ ተቐዳደምቲ ዝምችእን ዝነበረ ካልኣይ 
መድረኽ ዙር ዳውን ኣንደር፡ ብኣጋኡ 
ኣብ ሓሙሽተ ኪሎሜተር መውደቕቲ 
ተቐዳደምቲ ኣጋጢሙ ነይሩ። 
  ናይ ሽኳ ተቐዳደምቲ ኣብ መዛዘሚ ኣብ 

ዝገበርዎ ቅጽበታዊ ውድድር ከኣ፡ ንቐዳማይ 
መድረኽ ዝተዓወተሉን ኣብ ፈለማ እዚ 
ውድድር ብሰንኪ ዘጋጠሞ መውደቕቲ 
ኣብ የማናይ ክፋል ሰለፉ ፈኲስ ሓደጋ 
ዘጋጠሞን ተቐዳዳማይ ቦራ ሃንስግሮብ ሳም 
ወልስፎርድ ደጊሙ ተዓዊቱ።
  ኣብዚ ውድድር፡ ካብ ደቂ ጋንታኡ 

ብፍላይ ኣብ ቅጽበታዊ ውድድር ካብ ዳኒ 
ቫን ፖፐል ልዑል ሓገዝ ዝረኸበ ሳም፡ 
ንተቐዳዳማይ ኢንተርማርች - ኣርነ ማሪት 
ከምኡ’ውን ተቐዳዳማይ ኮፊዲስ - ብርያን 
ኮኳርድን በሊጹ እዩ ተዓዊቱ። ሻሙናይ 
ኣትዩ ዝነበረ ቫን ፖፐል ግና፡ ኣብ እዋን 
ቅጽበታዊ ውድድር ንኻልኦት ተቐዳደምቲ 

ኣብ ሓደጋ ዘእተወ ሽኳ ብምግባሩ፡ ከም 
መቕጻዕቲ ዓባይ ጉጅለ ናብ ዝወደኣትላ 
ናይ መወዳእታ ተርታ መበል 118 ወሪዱ።
  ምስ ዓባይ ጉጅለ ዝነበረ ናትናኤል 

ተስፋጼን፡ ብተመሳሳሊ - ብ3 ሰዓት፡ 1 
ደቒቕን 22 ካልኢትን መበል 13 ኣትዩ። 
ናትናኤል፡ ኣብ ቀዳማይ መድረኽ መበል 
21 ኣትዩ ነይሩ። ብዘይካ’ዚ፡ ተቐዳዳማይ 
ኣስታና ሄኖክ ምሉእብርሃን፡ ግዜ ከይከሰረ 
መበል 114 ደረጃ ሒዙ።
  ዛጊት፡ ኣብ ማልያታት ዝመጸ ለውጢ 

የለን። ንብጫ ናይ ግዜ ከምኡ’ውን ንቐጠልያ 
ናይ ሽኳ ማልያታት ሳም ወልስፍሮድ፣ ንናይ 
ዓቐብ ብሮዊንግ ፈርጉሰን፣ ንናይ መንእሰያት 
ማተው ብረናን ለቢሶመን ኣለዉ። ብጋንታ 
ከኣ፡ ኣልፈሲን ትመርሕ ኣላ።
  ኣብ ቀዳሞት ክልተ መድረኻት ንናይ 

ሽኳ ተቐዳደምቲ ትምችእ ዝነበረት ዙር 
ዳውን ኣንደር፡ ሎሚ ኣብ ሳልሳይ መድረኽ 
ንናይ ዓቐብ ተቐዳዳምቲ ዝሰማማዕ ቅርጺ 
መሬታ ኣለዋ። ኣብ ብጫ ማልያ ከኣ፡ 
ለውጢ ከምጽእ ይግመት - እዚ 147.5 
ኪሎሜተር ዝሽፍን መድረኽ።

ዶርትሞንድ፡ ንዓላሚኣ ኣባሪራቶ
ጀርመናዊት ክለብ ቦሩስያ 

ዶርትሞንድ፡ ንዓላሚኣ ኑሪ 
ሳሂን ኣባሪራቶ - ድሕሪ’ቲ ሰሉስ 
ምሸት ኣብ ሻምፕዮንስ ሊግ 
ብቦሎኛ ምስዓራ።
  ሳሂን፡ ኣብ ሰነ 2024 ንቦታ 

ናይ ቅድም ዓላሚ ኢዲን ተርዚክ 
ተኪኡ እዩ መዝነት ተቐቢሉ። 
እንተኾነ፡ እዚ ናይ ቅድም 
ተጻዋታይ እዛ ጋንታ፡ ተወዳዳሪት 
ክለብ ክገብራ ኣይከኣለን።
  ዶርትሞንድ፡ ዛጊት 

ወርሒ ጥሪ ካብ እትጅምር ንደሓር፡ ኣብ 
ኩሉ ውድድራት ኣብ ዝሓለፉ ኣርባዕተ 
ተኸታተልቲ ግጥማት ተሳዒራ እያ - ሰለስተ 
ኣብ ቡንደስሊጋ ሓንቲ ኣብ ሻምፕዮስን ሊግ። 
ናይ ብቕድሚ ትማሊ ስዕረት ከኣ፡ ኣብዚ 
ወቕቲ ሳልሳይ ስዕረታ ኣብ ሻምፕዮንስ ሊግ 
እዩ። 
 እዛ ኣብ ቡንደስሊጋ ዘይዕዉት ግዜ 

ተሕልፍ ዘላ - ዝሓለፈ ወቕቲ ኣብ ፍጻመ 
ጸወታ ሻምፕዮንስ ሊግ በጺሓ ብሪያል 
ማድሪድ ዝተሳዕረት ክለብ፡ ዛጊት ካብ 18 
ግጥማት 25 ነጥቢ ኣኪባ፡ 10ይቲ ተሰሪዓ 
ኣላ። ካብ ዋንጫ ጀርመን’ውን ብኣጋኡ እያ 
ተገሊፋ።
  በዚ ኸኣ፡ ሰሪ ድኹም ውጽኢት፡ ዕምሪ 

ስልጣን ናይ’ዚ ወዲ 36 ዓመት ጀርመናዊ 
ክንዮ ሸሞንተ ኣዋርሕ ክቕጽል ኣይከኣለን።

ስክሪኒያር፡ ናብ ፈነርባች ተሰጋጊሩ
ተጻዋታይ ፒኤስጂ ሚላን ስክሪኒያር፡ ቀዋሚ 

ምዃኑ ብዝተገለጸ መስርሕ፡ ናብ ቱርካዊት 
ክለብ ፈነርባች ተሰጋጊሩ።
  ስክሪኒያር፡ ኣብ ኢንተር ሚላን እንከሎ፡ 

ሓደ ካብቶም ዝበለጹ ናይ ማእከል 
ተኸላኸልቲ ኤውሮጳ ምንባሩ ይዝከር። ኣብ 
ክራማት 2023 ከኣ፡ ምስ ልዑል ትጽቢት ናብ 
ፒኤስጂ ተሰጋጊሩ።
  ኣብዛ ፈረንሳዊት ክለብ ግና፡ ቀዋሚ 

ተሰላፊ ክኸውን ዘይከኣለ እዚ ስሎቫኪያዊ፡ 
ኣብዚ ወቕቲ ከኣ፡ ኣብ ሓሙሽተ ናይ ሊግ 
ግጥማት ጥራይ ክጻወት ክኢሉ።
  ስክሪኒያር፡ ካብ ዝሓለፉ ኣዋርሕ ጀሚሩ 

እዩ፡ ካብ ፒኤስጂ ክወጽእ ከምዝኽእል ክግለጽ 
ጸኒሑ። ገለ ክለባት ኤውሮጳ’ውን ኣብ ራዳር 

ኣእትየናኦ ነይረን፣ እንተላይ ሰብ ጸጋ ክለባት 
ስዑዲ ዓረብ።
  ትማሊ ከኣ፡ ናብታ ብሆዝየ ሞሪኖ 

እትዕለም ቱርካዊት ክለብ ፈነርባች፡ ዛጊት 
መጠኑ ብዘይተገልጸ መስርሕ ተሰጋጊሩ ኣሎ 
- ብመሰረት ምንጪታት። ቀንዲ መቐናቕቲ 
ፈነርባች ዝኾነት ጋላታሳራይ፡ ንስክሪኒያር 
ንምፍራም ተበጊሳ ምንባራ እዩ ዝሕበር። 
ዓላሚ ፈነርባች ሞሪኖ ግና፡ ነዚ ዝመጽእ 
ወርሒ 30 ዓመት ዝመልእ ተኸላኻሊ ኣብ 
ምእማን ልዑል ተራ ከም ዝተጻወተ ይግለጽ።
  እዚ ከምዚ ኢሉ እንከሎ፡ ኣብ ክራማት 

2023 ናብ ፒኤስጂ ዝተጸምበረ ራንዳል ኮሎ 
ምዋኒ፡ ብልቓሕ ናብ ጁቬንቱስ ክሰጋገር 
ከምዝኽእል ይግለጽ ኣሎ።

ለዋንዶውስኪ፡ ምስ ሮናልዶ ተመዓራርዩኣጥቃዓይ ባርሴሎና ሮበርት ለዋንዶውስኪ፡ 
ሰሉስ ምሸት ኣብ ጸወታ ሻምፕዮንስ ሊግ 
ብፍጹም ቅላዕ ክልተ ሸቶታት ብምቝጻሩ፡ 
ናይ ቅድም ተጻዋታይ ሪያል ማድሪድ 
ክሪስቲያኖ ሮናልዶ ሒዝዎ ምስ ዝጸንሐ 
ክብረ-ወሰን ተመዓራርዩ።
  ባርሳ፡ ኣብቲ ናብ ፖርቱጓል ተጓዒዛ 

ንበነፊካ ዝገጠመትሉ መሳጢ ጸወታ፡ ካብ 
ድሕሪት ተበጊሳ 5ብ4 ተዓዊታ። ሸቶታታ 
ከኣ፡ ከክልተ ካብ ራፊንያን ለዋንዶውስኪን 
ሓንቲ ካብ ኤሪክ ጋርሺያ ረኺባተን። 
  ንኽልተ ሸቶታት ብፍጹም ቅላዕ ዘቑጸረ 

ለዋንዶውስኪ ድማ፡ ኣብ ግጥማት ሻምፕዮንስ 
ሊግ ኤውሮጳ፡ በዚ ኣገባብ ዘመዝገቦ ብዝሒ 
ሸቶታት ናብ 19 ክብ ኣቢልዎ። 
  በዚ ከኣ፡ ኣብ ታሪኽ እዚ ውድድር 

ብብዝሒ ፍጹም ቅላዕ ኣብ ቅድሚት ምስ 
ዝጸንሐ ሮናልዶ ክመዓራረ ክኢሉ ኣሎ። እዚ 
ፖላንዳዊ፡ ገና ኣብ ኤውሮጳ ይጻወት ምስ 
ምህላዉ ግና፡ ኣብ ቀረባ ግዜ ነዚ ክብረ-ወሰን 
ናይ ብሕቱ ክገብሮ ዝለዓለ ተኽእሎ ኣለዎ። 
  ኣብ ሻምፕዮንስ ሊግ 141 ሸቶታት 

ብምቝጻር መሪሕነት ሒዙ ዘሎ ሮናልዶ፡ 
ኣብዚ እዋን ኣብ ስዑዲ ዓረብ ይጻወት 
ምህላዉ ይፍለጥ። ብሓፈሻ 103 ሸቶታት 
እዚ ውድድር በጺሑ ዘሎ ለዋንዶውስኪ 
ድማ፡ ድሕሪ ሮናልዶን 129 ሸቶታት ዘለዎ 
ሊዮኔል መሲን ሳልሳይ ይስራዕ።
  ኣብቲ ምሸት ድሕሪ ዕረፍቲ 

ብዘመዝገበተን ኣርባዕተ ሸቶታት 5ብ4 
ዝተዓወተት ባርሳ፡ ካብ ሸውዓተ ግጥማት 
18 ነጥቢ ኣኪባ ኣላ፣ ድሕሪ’ታ ብምሉእ 21 
ነጥቢ መራሒት ዘላ ሊቨርፑል ድማ ተሰሪዓ 
ትርከብ። ክልቲአን ክለባት፡ ብቐጥታ ናብ 
ኣውዲቕካ ምሕላፍ ምስጋረን ኣረጋጊጸን 
ኣለዋ።

እንታይከ ይበሃል ኣሎ?
* ኣከፋፋሊ ብራይተን ሁሊዮ ኢንሲሶ፡ 

ትማሊ ሕክምናዊ መርመራ ድሕሪ 
ምውድኡ፡ ብልቓሕ ናብ ኢፕስዊች ታውን 
ተጸምቢሩ።
* ካብ ግምት ወጻኢ ሓንቲ ካብ 

ተወዳደርቲ ክለባት ፕሪመር ሊግ ኮይና ዘላ 
ኖቲንግሃም ፎረስት፡ ኣብ ሻምፕዮንስ ሊግ 
ዘሳተፍ ደረጃ ንምውሓስ ክሕግዙዋ ዝኽእሉ 
ተጻወትቲ ኣብ እተቋምተሉ ዘላ እዋን፡ ኣብዚ 
ወርሒ ንተጻዋታይ ዎልቭስ ማቲያስ ኩንሃ 
ንምፍራም ከም ቀዳማይ ዕላማኣ ገይራቶ 
ኣላ።  

  እዛ ጋንታ፡ ካብ 22 ጸወታታት 44 
ነጥቢ ኣኪባ ብጸብለልታ ሸቶ ብኣርሰናል 
ተበሊጻ ሳልሳይ ደረጃ ሒዛ ኣላ።
  ብዘይካ’ዚ፡ ኣርሰናል’ውን፡ ነዚ 

ብራዚላዊ ተጻዋታይ ንምፍራም ድሌት 
ተርኢ ምህላዋ ይሕበር እዩ። ኩንሃ፡ 
ወላ’ኳ ክለቡ መበል 17 ደረጃ ትሃሉ፡ 
ንሱ ብውልቁ ግና፡ ብሉጽ ምንቅስቓስ 
ኣብ ምርኣይ ይርከብ። ዛጊት ኣብ 21 
ናይ ሊግ ግጥማት ተሰሊፉ 10 ሸቶታት 
ኣመዝጊቡ ኣሎ።

ኤሲ ሚላን፡ ንዎከር ከተፈርሞ ተሰማሚዓ
ኤሲ ሚላን፡ ንተኸላኻሊ ማን ሲቲ 

ከይል ዎከር ብልቓሕ ከተፈርሞ 
ከምዝተሰማምዐት ተቓሊሑ።
  እዛ ኢጣልያዊት ክለብ፡ ፈለማ 

ብናይ 12 ኣዋርሕ ናይ ልቓሕ ውዕል 
ከተፈርሞ እያ ምስ ጋንታኡ ማን ሲቲ 
ተሰማሚዓ ዘላ። እዚ ናይ ልቓሕ መስርሕ 
ከኣ፡ ግዴታ ዘይኮነ ብቐዋሚ ናይ ምቕያር 
ኣማራጺ ኣለዎ። 
  ብመሰረት ፈላጣት መስርሕ 

ምስግጋር ተጻወትቲ፡ ሚላን፡ 150 ሽሕ 
ፓውንድ ሰሙናዊ መሃያ እዚ ወዲ 34 
ዓመት ምኵር ተጻዋታይ ክትከፍሎ’ውን 

ኣብ ራዳር ኖቲንግሃምን ኣርሰናልን ኣትዩ ዘሎ ኩንሃ

መደብ ጸወታ

ተሰማሚዓ ኣላ። ሓለቓ ጋንታ ሲቲ ዝኾነ 

ሎሚሎሚ
ሊግ ኤውሮጳ ሊግ ኤውሮጳ 

ኣልክማር - ሮማ 8፡45 ድ.ቀ
ሆፈንሄም - ቶተንሃም 8፡45 ድ.ቀ
ፖርቶ - ኦሎምፒያኮስ 8፡45 ድ.ቀ
ፈነርባች - ሊዮን 8፡45 ድ.ቀ

ላዚዮ - ሪያል ሶሴዳድ 11፡00 ድ.ቀ
ማን ዩናይትድ - ሬንጀርስ 11፡00 ድ.ቀ

ዎልከር ድማ፡ ኣብ ዝስዕባ ቀረባ መዓልታት 
ከም ሓዲሽ ተጻዋታይ ኤሲ ሚላን ብወግዒ 
ክግለጽ እዩ።



ሓዳስ   ኤርትራ

 ተረኛ ፋርማሲ ተረኛ ፋርማሲ ጎደና ቁ.ስልኪ 
ጎደና ሰሓርቲ - 835 ቁ.115፡ ከባቢ ፖስት ኦፊስ ፊት ፎቶ ኤርትራ 07113046

ዕለትዕለት

ፋርማሲ ቁ.1 መዓልታውን ለይታውን ኣገልግሎት ትህብ         ቁ.ቴሌፎን 127565 

ፋርማሲ ኪዳነ-ምሕረት 23/01/2025

መበል 34 ዓመት ቁ.124 23 ጥሪ 2025 - ገጽ 8

abur Printing Services

ዜና ወጻኢዜና ወጻኢዜና ወጻኢዜና ወጻኢ
ሚርያም ኣብርሃምሚርያም ኣብርሃም

ትራምፕ፡ ኣብ መማዕበሊ ‘ሰብ-ሰርሖ ብልሒ’ ቢልዮናት ዶላር ሰሊዑፕረዚደንት ሕቡራት መንግስታት 
ኣመሪካ ዶናልድ ትራምፕ፡ ኣብ ትሕተ-
ቅርጺ ሰብ-ሰርሖ ብልሒ (ኣርተፊሻል 
ኢንተሊጀንስ) ዝውዕል፡ ኣስታት 500 
ቢልዮን ዶላር ከምዝሰልዐ ይሕበር ኣሎ፡፡
እዚ ኣብ ምምዕባል ሰብ-ሰርሖ ብልሒ 

ዝውዕል ገዚፍ ባጀት፡ ኣብ ዘመናዊ 
ቴክኖሎጂ ኣመሪካ እወታዊ ተራ 
ከምዝህልዎ እዩ ዝንገር ዘሎ።
በዚ ተሰሊዑ ዘሎ ባጀት፡ ኩባንያታት 

ቴክኖሎጂ ኣመሪካ ሓንቲ ፍልይቲ ሓዳስ 
ኩባንያ ከምዘቑማ ዝሓበረ ፕረዚደንት 
ዶናልድ ትራምፕ፡ እታ ኩባንያ ብደረጃ 
ዓለም ሓንቲ ካብ’ተን መራሕቲ ትካላት 

ሰብ-ሰርሖ ብልሒ ከምእትኸውን ኣነጺሩ። 
ዋላ’ኳ ኣመሪካ እትርከበን ሓያሎ 

ሃገራት ኣብ ምምዕባል ሰብ-ሰርሖ ብልሒ 
ጽቡቕ ገስጋስ የመዝግባ ከምዘለዋ ይሕበር 

እንተሃለወ፡ ብሰንኪ’ቲ ዘመናዊ ቴክኖሎጂ 
ግን ልዕሊ 40 ሚእታዊት ካብ ዕድላት 
ሽቕለት ኣብ ሓደጋ ይኣቱ ከምዘሎ’ዩ 
ኣህጉራዊ ማዕከን ገንዘብ ዘጠንቅቕ።
እዚ ካብ ግዜ ናብ ግዜ እናማዕበለ 

ዝኸይድ ዘሎ ዘመናዊ ሰብ-ሰርሖ ብልሒ፡ 
ብኸምዚ ዘለዎ ደረጃ እንተቐጺሉ፡ 
ንዝበዝሐ ብሰባት ክዕየ ዝኽእል ስራሓት 
ባዕሉ እናዓመመ ንከቢድ ሽቕለት-ኣልቦነት 
ከምዘቃልዕ እዩ እቲ ማዕከን ዝገልጽ ዘሎ።
ሰብ-ሰርሖ ብልሒ ብዘይካ’ዚ፡ ነቲ 

ኣብ መንጎ ተጠቀምቱ ዝኾና ብቑጠባ 

ዝበልጸጋ ሃገራትን ካልኦትን ዘሎ 
ፍልልይ’ውን ኣዝዩ ከምዘዕብዮ እዮም 
ጸብጻባት ዝሕብሩ።
በዚ ኸኣ፡ እዚ ዘመናዊ ቴክኖሎጂ፡ 

ንመጠን ዕድላት ሽቕለት ናይ’ተን ኣብ 
ምምዕባል ዝርከባ ሃገራት ብኣስታት 
26 ሚእታዊት ክጸልዎ ከምዝኽእል፡ 
ኣህጉራዊ ማዕከን ገንዘብ የተሓሳስብ።
ነዚ ስግኣታት’ዚ ከሎ ገና ንምውጋድ፡ 

ብዙሓት ሃገራት ንሰብ-ሰርሖ ብልሒ 
ብሃገራዊ መለክዒታተን ገይረን ክቆጻጸርኦ 
ይፍትና ምህላወን፡ ጸብጻባት የመልክቱ።

ናይጀርያ መሻርኽቲ ብሪክስ ኰይና
ናይጀርያ፡ መሻርኽቲ ቁጠባዊ 

ውድብ ብሪክስ ክትከውን ዘቕረበቶ 
ሕቶ ወግዓዊ ተቐባልነት ከምዝረኸበ 
ይሕበር ኣሎ።
በዚ ኸኣ፡ እዛ ሓንቲ ካብ ካብ መሻርኽቲ 

ብሪክስ ክዀና ዝሓለፈ ወርሒ ታሕሳስ 
ዝተፈቕደለን 9 ሓደስቲ ሃገራት ኮይና 
ዘላ ኣፍሪቃዊት ሃገር፡ ኣብ ዝመጽእ ቀረባ 
ግዜ ምሉእ ኣባልነት ናይቲ ውድብ 
ክትረክብ ምዃና እዩ ዝግለጽ ዘሎ።
ዝሓለፈ ወርሒ ጥቅምቲ ኣብ ከተማ 

ካዛን - ሩስያ ኣብ ዝተኻየደ ዋዕላ ኣባላት 

ሃገራት ቁጠባዊ ውድብ ብሪክስ፡ ቤላሩስ፡ 
ቦሊቪያ፡ ኢንዶነዥያ፡ ካዛኺስታን፡ 
ታይላንድ፡ ኲባ፡ ዩጋንዳ፡ ማሌዥያን 
ኡዝበኪስታንን ናብቲ ውድብ ክጽንበራ 
ዘቕረባኦ ሕቶ ተቐባልነት ከምዝረኸበ 
ተሓቢሩ ነይሩ።
ኣብቲ ቅድሚ 3 ኣዋርሕ ዝተኻየደ 

ዋዕላ፡ ልዕሊ 30 ሃገራት ናብ ብሪክስ 
ንምጽንባር ሕቶ ከምዘቕረባ ዝሓበሩ 
ጸብጻባት፡ እንተኾነ፡ እዘን 9 ሃገራት 
ጥራይ ኣብ መጀመርያ 2025 ኣባል 
እቲ ውድብ ከምዝኾና ኣረዲኦም።

ንብራዚል፡ ደቡብ ኣፍሪቃ፡ ሩስያ፡ 
ህንዲን ቻይናን ሓቚፉ ኣብ 2009 
ዝተመስረተ ቁጠባዊ ውድብ ብሪክስ፡ 
ኣብ ፈለማ 2024 ንኢራን፡ ግብጺ፡ 
ሕቡራት ኢማራት ዓረብን ኢትዮጵያን፡ 
ኣብ ጥሪ 2025 ድማ ንኢንዶነዥያ 
ከምዝጸነበረ ይፍለጥ።
ብመሰረት ጸብጻባት፡ ቁጠባዊ ውድብ 

ብሪክስ ንኣስታት 54.6 ሚእታዊት ካብ 
ጠቕላላ ብዝሒ ዓለም ክሓቍፍ እንከሎ፡ 
ብቝጽሪ ድማ ንልዕሊ 4.32 ቢልዮን 
ህዝቢ ዓለም የጠቓልል።

ቱርኪ፡ ኣብ ሓደጋ ባርዕ ኢድ ንዘለዎም ጥርጡራት ትኣስር
ኣብ ከተማ ቦሉ - ሰሜናዊ ምዕራብ ቱርኪ 

ኣብ ዝርከብ ሓደ መዘናግዒ ማእከል ብዘጋጠመ 
ሓደጋ ባርዕ ሓዊ ብውሕዱ 76 ሰባት ድሕሪ 
ምማቶም፡ ሰብ-መዚ’ታ ሃገር ን9 ጥርጡራት 
ኣብ ትሕቲ ቀይዲ ኣእትዮም።
እቶም ዋና ናይ’ቲ መዘናግዒ ማእከል 

ዝርከቦም ጥርጡራት፡ ኣብ ድሕነት እቶም 
ኣብቲ ህንጻ ኣዕሪፎም ዝነበሩ ኣጋይሽ 
ብዘርኣይዎ ሸለልትነት ከምእተኸሰሱ እዩ 
ዝሕበር ዘሎ።
በቲ ሓደጋ ካልኦት ልዕሊ 50 ሰባት ብከቢድ 

ቈሲሎም ከምዘለዉ ዝጠቐሱ ሰብ-መዚ ጥዕና 
ቱርኪ፡ ቁጽሪ ምዉታት ከይዛይድ ስግኣት 
ከምዘሎ ገሊጾም።

እቲ ኣብ መበል 12 ደርቢ ናይቲ ህንጻ 
ዝተኸስተ ሓደጋ ባርዕ ሓዊ፡ ኣብ ሓጺር እዋን 
ናብ መላእ እቲ ህንጻ ብምልሓሙ ከቢድ 
ሰባዊን ንዋታዊን ክሳራታት ከምዘስዓበ’ዮም 
እቶም ሰብ-መዚ ዘመልክቱ።
ጠንቂ ናይ’ቲ ሓደጋ ዛጊት ብንጹር 

ከምዘይተፈልጠ ዝጠቐሰ መንግስቲ ቱርኪ፡ 

ጽዑቕ መርመራታት ክካይድ ኣዚዙ ከምዘሎ 
ኣረዲኡ።
እቲ ‘ካርታልክያ’ ብዝብል ስም ዝፍለጥ 

መዘናግዒ ማእከል፡ ሓደ ካብ’ቶም ኣብ ቱርኪ 
ዝርከቡ ብበረድ ዝተሸፈኑ ማእከላት መዘናግዒ 
ኮይኑ፡ እቲ ኣብቲ ናይ በረድ ቦታ ዝካየድ 
ምንሽርታትን ካልእ ሰሓቢ ንጥፈታትን፡ 
ዓመታዊ ካብ ዝተፈላለዩ ሃገራት ዝመጽኡ 
ኣሽሓት በጻሕቲ ከምዘአንግድ ይሕበር።

ደ/ኮርያ -  ኣብ መጠን ወሊድ 
ዕብየት ይምዝገብ

ኣብ ደቡብ-ኮርያ፡ መጠን ወሊድ 
ድሕሪ 9 ዓመታት ንመጀመርታ 
እዋን ወሰኽ ከምዘመዝገበ ይሕበር 
ኣሎ።
ኣብታ ሃገር መጠን ወሊድ ኣብ 

ዝሓለፈ 9 ዓመታት ብኣዝዩ ልዑል 
ቁጽሪ ከንቆልቁል ከምዝጸንሐ 
ዝጠቐሱ ስታስቲካውያን ጸብጻባት፡ 
ኣብ 2024 ግን ብ3 ሚእታዊት 
ዕብየት ከምዘመዝገበ ኣረዲኦም።
ብደረጃ ዓለም ንብዙሕ ዓመታት 

ዝኣክል ዝተሓተ መጠን ፍርያምነት 
ከተመዝግብ ዝጸንሐት ደቡብ-ኮርያ፡ 
ኣብ 2023 መጠን ወሊድ ዜጋታታ 

ደ.ሪ.ኮንጎ - ተቓወምቲ ስትራተጂያዊት ከተማ ተቘጻጺሮም
‘ኤም-23’ ብዝብል ስም ዝፍለጡ ዕጡቓት 

ተቓወምቲ ደ.ሪ.ኮንጎ፡ ኣብ ምብራቓዊ 
ክፋል’ታ ሃገር እትርከብ ማእከል ንግዲ 
ዝኾነት ስትራተጂያዊት ከተማ ‘ሚኖቫ’ 
ከምእተቖጻጸሩ ተገሊጹ።
እቶም ዕጡቓት ብተወሳኺ፡ ኣብ 

ምብራቓዊ ክፋል እታ ሃገር ንዝርከባ ናይ 
ዕደና ከታማታት ሉምቢሺ፡ ኑምቢን ሻንጂን 
እውን ከምእተቖጻጸሩ፡ ሰብ-መዚ እታ ሃገር 

ብ7.7 ሚእታዊት ከምዘንቆልቆለ 
ተሓቢሩ ነይሩ።
ብተወሳኺ፡ ኣብ ዝሓለፈ 12 

ዓመታት፡ ቁጽሪ ቃል-ኪዳን ዝኣሰሩ 
መጻምድቲ ኣዝዩ ትሑት ምንባሩ’ዩ 
ክግለጽ ጸኒሑ።
ብዝሒ ህዝቢ ደቡብ-ኮርያ ኣብዚ 

እዋን ኣስታት 51 ሚልዮን በጺሑ 
ከምዘሎ፡ ወግዓውያን ጸብጻባት ናይ’ታ 
ሃገር የመልክቱ።
በዚ ኸኣ፡ ድቡብ-ኮርያ ኣብ ዓለም 

ብብዝሒ ህዝባ ኣብ መበል 29 ደረጃ 
ተሰሪዓ ከምእትርከብ፡ እቶም ጸብጻባት 
ወሲኾም ይጠቕሱ።

ሓቢሮም።
በዚ ድማ፡ ኣብቲ ከባቢ ኣብ መንጎ 

ተቓወምቲን ሰራዊት መንግስቲን ብዝተኻየደ 
ውግእ፡ ኣስታት 237 ሽሕ ሰባት ካብ ቤት-
ንብረቶም ከምእተመዛበሉ ይግለጽ ኣሎ።
 ‘ኤም-23’ ብመንግስቲ ርዋንዳ ከምዝድገፍ 

ብተደጋጋሚ ክትከስስ ዝጸንሐት ኮንጎ፡ ኣንጻር 
እቲ ዕጡቕ ጉጅለ ወተሃደራዊ ወፍሪ 
ከተካይድ ምጽንሓ ይፍለጥ።

መራሕቲ ኤም-23 ዝበዝሑ ካብ ዓሌት 
ቱትሲ ዝመጽኡ ኮይኖም፡ ኣብዚ እዋን 
ንሰፊሕ ከባቢታት ምብራቓዊ ክፋል ደ.ሪ.ኮንጎ 
ተቖጻጺሮም ይርከቡ።
ኣብ መጀመርያ ናይዚ ወርሒ’ዚ እውን፡ 

እቲ ዕጡቕ ጉጅለ ኣብ ምብራቓዊ ክፋል 
እታ ሃገር ንእትርከብ ስትራተጂካዊት ከተማ 
‘ማሲሲ’ ከምእተቖጻጸረ ይዝከር።
ነዛ ብሕርሻ፡ ጥሪትን ማዕድናትን ሃብታም 

ዝኾነት ከተማ ንምቁጽጻር ዳግመ-መጥቃዕቲ 
ዘካየደ ሰራዊት ደ.ሪ.ኮንጎ፡ ክዕወት ከምዘይከኣለ 
ይሕበር።
ኣስታት 40 ሽሕ ነበርቲ ዘለዋ ከተማ 

‘ሚኖቫ’፡ ብሕርሻን ምግፋፍ ዓሳን ምስ’ተን 
ቀዳሞት ከተማታት ደ.ሪ.ኮንጎ እትስራዕ ናይ 
ንግዲ ማእከል ምዃና ይንገረላ።
ብማዕድን፡ ማይ፡ ሕርሻን ስነ-ሂወታውያን 

ብዙሕነትን ሃብታም ምዃና ዝንገረላ 
ደ.ሪ.ኮንጎ፡ ኣብ ዓለም ሓንቲ ካብ’ተን ዝኸፍአ 
ድኽነት ዘለወን 5 ሃገራት ከምዝኾነት 
ይሕበር።

